
 d Аԥсны Аҳәынҭқарра Алхратә 
комиссиа хада ажәлар ирыла-
наҳәеит алхрақәа рылҵшәақәа. 
Дмитри Маршьан иажәақәа рыла, 
алхрақәа хыркәшахеит алхразы, 
Азакәан инақәыршәаны. Ҩыџьа 
акандидатцәа Бадра Гәынбеи Ад-
гәыр Арӡынбеи аҩбатәи атур ахь 
инеит. 

  Бадра Гәынба - 46,38%  
(45,817) 

Адгәыр Арӡынба - 36,92%     
(36,476)

Роберт Аршба: 7,54%  (7,434)  
Олег Барцыц - 4, 04% (3,988) 
Адгәыр Хәырхәмал - 0,97%  

(896)
Алхрақәа аҩбатәи атур мҩаԥ-

гахоит март 1 азы. 
Актәи атур аҟны иааидкыланы 

алхрақәа рышҟа инеит 69 %. 
99 нызқьҩык рҟынӡа ауааԥсы-

ра рыбжьы арҭеит.

Жәларбжьаратәи апресс-центр
Жәабран 14 рзы Аҟәа иаатит 

Аԥсны Алхратә комиссиа хада 
Жәларбжьаратәи апресс-центр. 

Аԥсны Алхратә комиссиа ха-
да ахантәаҩы Дмитри Маршьан 
иажәақәа рыла Аԥсны иҟоуп ал-
хырҭатә ҭыԥ хадақәа 35, урҭ рахь 
иаҵанакуеит алхырҭатә ҭыԥқәа 152. 
Иара убас алхырҭатә ҭыԥқәа ҩба 
аартхоит Москвеи Черқьесски ақа-
лақьқәа рҟны. 

Аҟәа ақалақь аҟны иаартхоит ал-
хырҭатә ҭыԥ хадақәа 9. Аҟәа араион 
-2, Гагра араион -5, Гәдоуҭа араион 
-7, Гәылрыԥшь араион-3, Очамчы-
ра араион-6, Тҟәарчал араион -2, 
Гал араион-1. Абжьыҭаразы 134 
нызқьҩык алхыҩцәа рсиа арбоуп. 

Дмитри Маршьан иажәақәа 
рыла, Аԥсныҟа иааит 100-ҩык 
инарзынаԥшуа Жәларбжьаратәи 
анаԥшыҩцәа. Урҭ ааит Австриа, 
Бангладеш, Боливиа, Бырзентәыла, 
Доминикантәи Ареспублика, Зим-
бабве, Иран, Испаниа, Италиа, Уры-
стәыла уҳәа рҟынтә. 

Жәабран 15 рзы Аҟәатәи Ал-

хратә комиссиа хада Жәларбжьа-
ратәи апресс-центр ашьыжь асааҭ 
8 инаркны аусура иалагоит. 

Алхрақәа рылҵшәа ауаажәлар-
ра ирылаҳәахоит жәабран 16 аса-
аҭ 12 рзы.

Алхырҭатә ҭыԥқәа аартуп
Аԥсны Алхратә комиссиа Ха-

да ахантәаҩы Дмитри Маршьан 
Жәларбжьаратәи апресс-центр 
аҿы ашьыжь асааҭ 9 рзы ишиа-
шоу ицо аефир аҟны ишиҳәаз ала, 
ашьыжь асааҭ 8 рзы Аԥсны иаатит 
алхырҭатә ҭыԥ хадақәа, алхырҭатә 
ҭыпқәа зегьы. Иара убас Москвеи 
Черқьесски ақалақьқәа рҟны. 

Дмитри Маршьан иажәақәа ры-
ла,алхырҭатә ҭыԥқәа зегьы аар-
туп алхратә Закәан инақәыршәа-
ны. Аилагарақәа ҳәа акгьы аҭыԥ 
рымам. Жәларбжьаратәи апресс 
-центр ишиашоу ицо аефир аусура 
иацнаҵоит асааҭ 12 рзы.

Абжьыҭара мҩаԥысуеит
Алхратә ҭыԥ № 1, алхратә ҭыԥ 

хада № 5 аҿы инеиуаз ауааԥсыра 
рхыҧхьаӡара маҷҩымызт. Ари аҭыԥ 
хада акомиссиа ахантәаҩы Лолита 
Никәала-иԥҳа Кациа лажәақәа ры-
ла, 1402-ҩык алхыҩцәа рсиа ыҟо-
уп. Урҭ рахьтә асааҭ 11 рзы рыбжьы 
рҭихьеит 240-ҩык, иҟоу асиа ахыхь 
аҟнытә иарбоуп 14-ҩык. Ари аамҭа-
зы аилагарақәа ҳәа акагь ыҟам,аб-
жьыҭара мҩаԥысуеит Аԥсны Ахада 
иалхрақәа рзы Азакәан инақәыр-
шәаны.

***
Иахьа, февраль 15 рзы имҩаԥы-

суеит Аԥсны Ахада иалхрақәа рзы 
абжьыҭара. Аԥсны ахадарахьы 
ркандидатурақәа ықәгылоуп Ба-
дра Гәынба, Адгәыр Арӡынба, Олег 
Барцыц, Роберт Аршба, Адгәыр 
Хәырхәмал.

Ашьыжь, асааҭ 8 рзы Аԥсны иа-
атит алхратә ҭыԥ хадақәа 35, ал-
хратә ҭыԥқәа 152. Иара убас ал-
хратә ҭыԥқәа ҩба аартуп Москвеи 
Черқьесск ақалақьқәа рҟны.

Асааҭ ҩынҩеижәа минуҭ жәе-
иза рахь шыҟаз ҳара ҳаҭааит ал-
хратә ҭыԥ №2 алхратә ҭыԥхада 
№5. Аҭыԥантәи алхратә комиссиа 
ахантәаҩы Рита Бениа лажәақәа 
рыла, ари алхратә ҭыԥ аҟны аб-

жьыҭаразы асиа иҭагалоуп 2584 
–ҩык, абжьыҭара азы асиа иану 
рахьынтә аӡәы иԥсҭазаара далҵит, 
уи иаразнак ашәҟәаҿы иарбан. Иҟоу 
асиа ахыхь иануп 47-ҩык. Згәабзиа-
ра уашәшәыроу, аҩны зыбжьы зҭиуа 
рхыԥхьаӡара ыҟоуп 28-ҩык. 

Алхратә комиссиа ахантәаҩы 
Рита Бениа излалҳәаз ала, ари 
аамҭазы рыбжьы рҭихьан 409-ҩык. 
Анаԥшыҩцәа ражәақәа рыла, ал-
храқәа мҩаԥысуеит еилагарада.

***
Очамчыра араион Ҭхьына ақыҭан 

алхратә ҭыԥ № 6 алхратә ҭыԥхада 
№ 29 аҟны абжьыҭаразы асиа иануп 
457-ҩык, уи ахыхь аа- ҩык ыҟоуп. 
Урҭ рахьтә згәабзиара уашәшәыроу, 
аҩны зыбжьы зҭиуа рхыҧхьаӡара– 
68-ҩык. Аԥсны Ахадарахьы аканди-
датцәа рхаҭарнакцәа ыҟоуп.

Аҭыԥантәи алхратә комис-
сиа ахантәаҩы Анатоли Салаҟаиа 
ихаҭыԥуаҩ Шабаҭ Торчуа иажәақәа 
рыла, асааҭ аказы рыбжьы рҭихьеит 
200-ҩык инарзынаԥшуа. Абжьыҭа-
ра мҩаҧысуеит иҭышәынтәаланы, 
еилагарада.

Асааҭ 15 рзы Жәларбжьаратәи 
апресс-центр аҟны

Аԥсны Алхратә комиссиа ха-
да ахантәаҩы Дмитри Маршьан 
Жәларбжьаратәи апресс-центр 
аҿы асааҭ 15 рзы ажурналистцәа 
ириҭаз адырраҭарақәа рыла, зыб-
жьы зҭихьо рхыҧхьаӡара наӡо-
ит:Аҟәа ақалақь -15889,Гагра араи-
он - 10991, Гәдоуҭа араион - 11559, 
Аҟәа араион -2839, Гәылрыҧшь ара-
ион -5779, Очамчыра араион -7420, 
Тҟәарчал араион -2352,Гал араи-
он - 1025.Иара убас Москва - 1477, 
Черқьесск - 1282.

Дмитри Маршьан ажурналистцәа 
ирҭаз азҵаарақәа рҭак ҟаҵо иазгәе-
иҭеит Черқьесск ақалақь аҟны аҭыԥ 
змаз аилагара иаразнак ишахаҵгы-
лаз,уи азҵаара аҭыԥ ишықәҵоу. Ал-
хратә ҭыԥ аусура иацнаҵоит.Иаа-
идкыланы алхрақәа рҿы рыбжьы 
рҭихьеит 43,5% (60 613) алхыҩцәа.

Алхрақәа хыркәшоуп
Жәларбжьаратәи апресс-центр 

аусура иацҵо Аԥсны алхратә 
комиссиа хада ахантәаҩы Дмитри 
Маршьан 21 сааҭ рзы имҩаԥигаз 
апресс - конференциаҿы иазгәе-
иҭеит Аԥсны алхрақәа шымҩаԥы-
сыз. Абжьыҭаразы алхрақәа рышҟа 
инеит 65%(94 313) алхыҩцәа.Ас 
еиԥш иҟаз аинформациа Алхырҭатә 
комиссиа Хада ашҟа инеит 19 :30 
минуҭи рзы. 

Алхрақәа шымҩаԥысыз атәы да-
зааҭгыло Дмитри Маршьан иазгәе-
иҭеит зыбжьы азҭахьоу ауааԥсыра 
рхыԥхьаӡара. Аҟәа ақалақь - 26537, 
Гагра араион - 17 389, Гәдоуҭа ара-
ион - 17 334, Аҟәа араион - 4055, 
Гәылрыԥшь араион - 8477, Очамчы-
ра араион - 10872, Тҟәарчал араион 
- 3690, Гал араион - 1387. Иара убас 
Москва - 2680, Черқьесск - 1902. Ал-
храқәа рылҵшәақәа ирылаҳәахо-
ит уаҵәы, февраль 16 асааҭ 12 рзы. 

Аҩбатәи алхрақәа рахь

Алхрақәа шымҩаԥысуаз

Ацхыраара ласы  
амашьынақәа – ҳамҭас 

Агәабзиарахьчара

 d Февраль 13 азы Аҟәа, 
Ахақәиҭра Ашҭаҿы имҩаԥысит 
Азеиԥшурыстәылатә уаажәлар-
ратә хеидкыла «Россия Молодая» 
Краснодартәи арегионтә ҟәша 
Ахеилак Аԥсны ҳамҭас ианаҭаз 
ацхыраара ласы автомашьы-
нақәа «Газель Next-и» еиҭаҵуа 
амедицинатә комплекси рыҭара. 

Абри аҩыза аиқәышаҳаҭра 
алыршан Аԥсны аполитикатә ус-
зуҩ Бадра Гәынбеи Урыстәылатәи 
Афедерациа агәабзиарахьча-
ра аминистр Михаил Мурашкои 
реицәажәарақәа раан. Амашьы-
нақәа рыҭан агәабзиарахьчара 
Аҟәа ақалақьтә усбарҭа, иара убас 
Гагратәи, Гәдоуҭатәи, Гәылрыԥшь-
тәи, Очамчыратәи, Тҟәарчалтәи, 
Галтәи араионқәа рыхәышәтәырҭа 
хадақәа. Араионқәа рхаҭарнакцәа 
ацаԥхақәа рнапаҿы ириҭеит аиҿка-
ара Краснодартәи аҟәша Ахеилак 
ахантәаҩы Роман Марченко.

Аԥсны агәабзиарахьчара ами-
нистр инапынҵақәа назыгӡауа 
Едуард Быҭәба иазгәеиҭеит Уры-
стәылатәи аҩызцәа иҳарҭаз ацхы-
раара иабзоураны аҳақьымцәа 
русура ишамҽханакуа араионқәа 
зегьы. Быҭәба иаҵишьит агәабзи-
арахьчара асистема арҿыцра аҵа-
кы, агәрагьы диргеит араионқәа, 
ақалақьқәа рыла автомашьынақәа 
шеихшахауа ауааԥсыра амедици-
натә маҵзурақәа рзыҟаҵаразы. Иа-
ра иажәақәа рыла, амашьынақәа 
зегьы еибыҭоуп иҿыцӡоу амыру-
гақәа рыла. 

«Агәра ганы сыҟоуп, ацхыраара 
ласы иарбанзаалак амашьына 
ишеиқәнархауа шәҩыла рыԥсҭа-

заара. Урыстәылатәи Афедерациа 
уажәы акәым абри аҩыза ацхы-
раара ҳанаҭоижьҭеи, даара ҭабуп 
ҳәа ахаҳҳәаауеит. Ҳусқәа зегьы 
зызку Аԥсны агәабзиарахьчара 
асистема аиӷьтәра ауп», – иҳәе-
ит Быҭәба.

Аполитикатә усзуҩ Бадра Гәын-
ба иара убас Урыстәылатәи ҳадгы-
лаҩцәа ҭабуп ҳәа реиҳәеит.

«Ҭабуп ҳәа рхысҳәаауеит абри 
аганахьала Урыстәыла иаҳнаҭо 
алшарақәа. Шәара ишәдыруеит 
иҵабыргыҵәҟьаны амедицинатә 
усҳәарҭақәа рымацара ракәым-
кәа, егьырҭ ахырхарҭақәагьы рма-
териалтә, ртехникатә ҭагылазаашьа 
аиӷьтәра шаҳҭаху. Ҳара ари иа-
цаҳҵалоит, иҳарҿиалоит», – иҳәе-
ит иара.

Роман Марченко иазгәеиҭеит 
иҳарҭаз атехника – ари Аԥсни ес-
нагь ацхыраара иазхиоу Урыстәы-
леи реиҩызара иадырга ҷыданы 
ишыҟоу.

«Сара сзы ҳаҭыр дууп иахьа 
абраҟа сыҟазаара, Азеиԥшурыстәы-
латә уаажәларратә хеидкылеи 
ҳтәыла ажәлар зегьи рыхьӡала 
ацхыраара ласы автомашьынақәеи 
еиҭаҵуа афлиуорографи шәыҭара. 
Аԥсны ажәытәӡа аахыс иаҳҩызоуп, 
иҳадгылаҩуп. Ҳара еилаҳкаауеит, 
Аԥсны иӡбатәу аусқәа шырацәоу, 
убрахь иналаҵаны агәабзиарахь-
чара асистема техникалагьы арҿы-
цра», – иҳәеит иара.

Марченко еизаз иргәалаиршәе-
ит абри акциа шымҩаԥгоу Бадра 
Гәынбеи Урыстәыла агәабзиарахь-
чара аминистр Михаил Мурашкои 
реиԥыларақәа руак аҟны изла-
рыӡбаз ала. 

Ҳазну аамҭазы Аԥсны агәабзиа-
рахьчара асистема мацара акәым-
кәа, аспорти, аҵареи, аҭҵаарадыр-
реи, аекономикеи рганахьалагьы 
ацхыраара ҟаҵахоит.

Анаҩстәи аиԥыларақәа              
– март азы

 d Аԥсны адәныҟатәи аусқәа Рми-
нистрраҿы иҟан Аахыҵ-Кавказ 
ашәарҭадареи аҭышәынтәалареи 
рзы Жәларбжьаратәи Женеватәи 
аиҿцәажәарақәа рыцхантәаҩцәа:  
Еиду Амилаҭқәа Реиҿкаара аҟын-
тәи  - Џьихан Султаноглу,  Евро-
патәи атәылақәа Реидгыла аҟын-
тәи - Магдален  Гроно, иара убас 
Европатәи атәылақәа Реидгыла 
Ашәарҭадара Аиҿкаара аҟынтәи -   
Кристоф Ернст  Спати. 

Аԥсны аганахьала аиԥыла-
ра рхы аладырхәит адәныҟатәи 
аусқәа рминистр ихаҭыԥуаҩ  Одис-
сеи Бигәаа, Аминистрра аусзуҩцәа 

Лаша Аҩӡба,  Артур Гагәылиа. 
Аиԥылара иалахәыз имҩаԥысран 

иҟоу Аахыҵ-Кавказ ашәарҭадареи 
аҭышәынтәалареи рзы Жәларбжьа-
ратәи Женеватәи аиҿцәажәарақәа 
63-тәи рраунд амшхәаԥштә зҵаа-
рақәа  ирзааҭгылеит. Еиуеиԥшм ак-
туалра злоу атемақәа шьҭыхын. 

Аԥсуа ган инаҵшьны ирҳәе-
ит Қырҭтәылеи Аԥсни рыбжьара  
амч ахамырхәаразы аиқәшаҳаҭра 
анапаҵаҩра хадара злоу аҵа-
кы шамоу.   Аганқәа ҷыдала 
хшыҩзышьҭра арҭеит Гал аидысла-
рақәа рызхьаԥшреи раԥырҟәҟәа-
ареи рзы амеханизм (МПРИ) 
арҿыцреи рызҵаара. Аганқәа ргәа-
анагарақәа еибырҳәеит. 

Жәларбжьаратәи аиҿцәажәа-
рақәа анаҩстәи 63-тәи рраунд 
амҩаԥгара азԥхьагәаҭоуп 2025 
шықәса хәажәкырамза актәи азыб-
жазы.

Женеватәи аиҿцәажәа-
рақәа

Шарида Торчуа

Аиааира Ду – 80

 d Ицәгьоуп, ицәгьагәышьо-
уп узхааным, қьаадла иуҵаз 
Аџьынџьтәылатә еибашьра Ду иа-
лахәыз х-ҩык аишьцәа Кәыҵниаа 
Шәышә, Чемиа, Маџьга (рхәыҷтәы 
хьӡқәа) ртәы аҩра. Аха сара арҭ 
ахьрызҳаз агәараҭа ҭбаа иа-
ныҧшуа, исыҵанаҳәо, избо, 
исаҳауа, рацәоуп, рыуацәа, рҭах-
цәа, ибзианы изгәалашәо рҩыз-
цәа зҳәаз еиҧш …

Кәыҵниа Кинтриа Кәанач-иҧеи 
Камкиа Кристина (Сониа) Мац-
иҧҳаи ирааӡеит ф-ҩык ахшара, 
ҧшьҩык аҧацәеи ҩыџьа аҧҳацәеи.

Аҩра салазгалаз, ахы умҳәакәа 
аҵыхәа узҳәом. Аҧсны иҟалаз 
аибашьра ихнарҵәаз сан, иҭаркыз 
диҩызахеит (абыргцәа зегьы, усоуп 
ишырыҧхьаӡо, адәы иашьцылахьо), 
лыла ҭраа дыҧшуеит «схәыҷқәа ан-
баауеи аусура аҟынтәи» ҳәа абарҵа 
дыҵагыланы. Сан илцәырблыз 
аҩнаҭаҿы, Тамшь ақыҭаҿы дханде-
ихьан 60 шықәса, Аџьынџьтәылатә 
еибашьра Ду 60 шықәса ахыҵра 
лгәаладыршәеит илкыз апатреҭқәа.

Аҧхьа сара саагачамкит, сшан-
хеит, исзымбатәбарахеит, избан-
зар, сашьазаҵә қәрахьымӡа Иура, 
аабыкьа лгәаҵҕа ҿызҵәахьаз, ипа-
треҭқәа ракәын илгәыҵакны ил-
клоз…

Илкыз апатреҭ аалымысхын, 
ашьҭахь иану аҩырагьы снаҧхье-
ит: «На память младшему сестрион-
ку Квициниа Зинаиде от старшего 
брата Квициниа Гриши. 1\II-43 го-
да. Казань, Т. АССР».

Сан ихҭалкуа далагеит лашьцәа 
рпатреҭқәа, иаҳарак Аџьынџь-
тәылатә еибашьра Ду 60 шықәса 
ахыҵра аламҭалаз. Саншьцәа хазы-
нақәа, усҟантәи аҵарауаа, аибашьра 
ианалага инаркны иеибашьу-
аз, рыӡбахә аҳәара гәаҕьыуацәо-
уп, аха урҭ рыхьӡ иадҳәалаз аме-
далқәеи, аорденқәеи, аҳамҭақәеи, 
ақьаадқәеи исдырбеит, исдырҳа-
ит руалҧшьа шынарыгӡоз, рыҧ-
садгьыл рхы шақәырҵоз, ишеи-
башьцәаз.

Сара ибзианы исгәалашәоит саб-
дуи сандуи. Сабду, Кинтриа Кәа-
нач-иҧа Кәыҵниа, анхаҩы цқьа 
ҳәа ӡәыр дыҟазар, раҧхьа идыр-
гылоз иакәын. Дҽыбҕаҟазан, абаз 
каршәзаргьы ишьҭызҧаауаз иакәын 
рҳәоит. Рыҩнаҭа сас дагхомызт, 
имҩахыҵуаз рацәаҩын. Ргәараҭа, 
рашҭа ҭбаа аҽырҩырҭа иаҟаран.

Сабду Кинтриа аҭаацәара далалт 
1908 шықәсазы. Дааигеит Кристи-
на Мац-иҧҳа Камкиа. Лашьа заҵә 
Иула Камкиа ихатә фаетон иман, уи 
ныҟәызцозгьы диман…

Зхы еидызкылаз ирааӡеит ф-ҩык 
ахшара. Аҧацәа ҧшь-ҩык, ҩыџьа 
аҧҳацәа. Арҭ зегьы аҵарақәа ирыл-
дыргеит. 

Рыҷкәын аиҳабы Кьамсыс 
ихьӡын (аҩны Шәышә ҳәа иарҳәон). 
Далгеит ҩышықәсатәи асоветтә 

партиатә школ (1933-1934 ш.ш.) 
Аибашьра Ду ианалагаз, Шәышә 

Аҭара ақыҭа аусҳәарҭаҿы аус иуан 
старшинс. Адҵақәа злаиауаз ала, 
уи аҿар еизганы ишьҭлар акәын 
аибашьрахь. Шықәсык ауп, нас, 
ашьҭахь иаргьы ддәықәлеит.

Шәышә уаҳа дымгьежьӡеит… 
Иҟарҵоз, ргәырҩа даҽаӡәы днац-

леит.
– Мызкгьы ҳзымычҳаит, – сан 

лажәа иацылҵоит, – еиҭах амҩа 
ҳнықәлеит, Маџьгагьы Шәышәгьы 
рхәы ҳаманы. Маџьга Қарҭ дшыҟаз 
аадыруан, ҳцалон, Шәышә ихабарк 
шҧаизымдырри ҳәа. Уа дыҟаӡа-
мызт, Маџьга ихәы инаҳгаз акәым, 
уа имаз афаха имамызт, сааҭ бжак-
гьы дҳадымхалт, иаразнак ирхәҭа 
ахьыҟаз ахь дыццакит, – илгәала-
лыршәон сан.

– Уа ҳаанымгылакәа ҳдәықәле-
ит Вогоршопадҟа (Ермантәыла). Уа 
даабеит Шәышә, инаҳгақәаз наи-
аҳҭеит, ҳнеиҧырҵит. «Ари амчыб-
жьала амҩа ҳақәырҵар ҟалап, 
аибашьра ҳцоит, иахьыкәу макьана 
иҳаздырӡом» –абар аҵыхәтәантәи 
иажәақәа.

Ари иажәа иаҩызахеит иса-
лам шәҟәгьы. Сан илгәалашәаӡом 
иарбан қалақьу дахьеибашьуаз, 
исазҳәозгьы дҟамлеит. Амала, аво-
енкоматаҿ ашәҟәы ианны саҧхьеит 
Кәыҵниа Шышә Кинтриа-иҧа дҭа-
хеит 1942 ш. жьырныҳәа мзазы ҳәа.

Сшанханы слыхәаҧшуеит, шаҟа 
ирласны дыҧшаауаз сан дзышьҭаз 
апатреҭ азы. Уи Маџьга рыцҳа 
иакәзаарын…

Ашкол даналга Маџьга дҭалоит 
Аҟәатәи арҵаҩратә ҵараиурҭа. Дал-
гоит 1940 шықәсазы. Уи ашықәсан  
дҭалоит Бақәатәи аршьаҟауаатә ҵа-
раиурҭа. 1930 шықәса раахыс да-
лан акомҿарра. Ихатәгәаҧхарала, 
дзылгаз азанааҭ ала дцоит арра-
маҵура 1941 шықәса февраль 12 
рзы, дрышьҭуеит Қарҭҟа. Арратә ҵа-
раиурҭаҿы дрыдыркылт курсантк 
иаҳасабала. Нас алеитенант қәыҧш 
1941 ш. азы дҟарҵоит авзвод ако-
мандирс. Уи акыр аибашьрақәа дры-
лахәын.

Маџьга аибашьра анынҵәа аус 
иуан Ленинакан ақалақь аҿы. Аҭа-
ацәара далалеит 1947 шықәсазы. 
Дигеит, иара изааигәаз иҩыза апол-

ковник Дмитри Дмитри-иҧа Погу-
дин иаҳәшьа Анна Дмитри-иҧҳа 
Погудина. Ҧаки ҧҳаки имоуп. 
Иҷкәын ихьӡуп Гена, иӡҕаб – Свет-
лана.

Ихатә документқәа рҿы исҧы-
лоит ирацәаны ибиографиа иадҳәа-
лоу аҟазшьарбагақәа, иусура иа-
мадоу аҳамҭақәа, аграмотақәа, 

амедалқәа, аорденқәа. Аҵыхәтәаны 
амедал «За боевые заслуги» (1950 
ш.) иацу ақьаад абас ануп.

«Дисциплинированный, энергич-
ный, волевой, грамотный офицер… 
Бдителен, умеет хранить военную 
государственную таину. Морально 
устойчив, идеологически выдер-
жан. За долголетнюю и безупречную 
службу  в Советской Армий достоин 
награждения медалью «За боевые 
заслуги». Командир 974 стрелко-
вого полка полковник  Чернышев».

1954 шықәсазы уи дрышьҭуеит 
иреиҳау акурсқәа рахь. Аха, Маџь-
га аџьабааи аусура хьанҭеи иды-
рааҧсахьаз, игәамбзиара  иахҟьаны 
дгьежьуеит Аҧсныҟа. 1960 шықә-
сазы, дышқәыҧшӡаз, 39 шықәса 
дшырҭагылаз иҧсҭазаара ҿахҵәе-
ит. Ихәыҷқәа изхара изымбацызт. 
Иахьа, уи иҷкәын аус иуеит аҩ-
нуҵҟатәи аусқәа Рминистрраҿы, 
длеитенантуп.

Чемиа Кантриа-иҧа Кәыҵниа 
диит Аҭара ақыҭан 1918 шықәса-
зы. 1938 шықәсазы далгеит Аҟәатәи 
арҵаҩратә ҵараиурҭа. Гәдоуҭа ара-
ион Абҕархықә ақыҭантәи ашкол 
аҿы аус иуан. Нас диасуеит ақыҭахь 
– Аҭараҟа.

– Сара усҟан исхыҵуан фышықә-
са, аха сыла дыхгылоуп раҧхьаӡа 
данызбаз еиҧш, – абас дналагеит 
ацәажәара Нулиа Адлеиба, Аҧсны  
зҽаҧсазтәыз арҵаҩы. – Ахәыҷқәа 
зегьы ҳиргәыбзыҕуан, алакәқәа 
ҳзеиҭеиҳәон. Иаҳа ашкол ахь аа-
ра ҳҭаххарц, аканфеҭқәа, аҵәа, аҳа 
убас ирацәаны ашәырқәа ҳзааигон… 
Заҟа жәа хаа, жәа бзиа ҳаиҳәоз. 
Ишҧеиҭахыз ахәыҷқәа зегьы ашкол 
ахь иныҟәаларц, аҵара рҵаларц…

– Дцаны аҩыгақәа, ашәҟәқәа ҳза-
аигон иаахәаны, – лажәа иацылҵоит 
Нулиа Адлеиба. – Ачамҧаз иалхны 
ачернила ҳзыҟаиҵон. Ақьаадқәа 
ҳазҧиҟон, аурок зламҩаҧырго ама-
ругақәа, асахьа ҧшӡақәа ихатә ҧа-

рала акәын зегьы шааихәоз.
Шықәсыки бжаки роуп аус ахьи-

уз, нас 1941 шықәсазы иҧхье-
ит аррамаҵурахьы. Шықәсыкгьы 
ихимгацызт Финтәи аибашьрахь 
данца. Уаҟа иоуит ахәра ҕәҕәа, 
ихәын инапы.

Уи ашьҭахь дналагылт Аџьынџь-
тәылатә еибашьра Ду. Аҧхьа 
ҧшыхәра ицоз дрылан, акыр ақа-
лақьқәа рҿы инаигӡон иуалҧшьа. 
Нас, ихамышҭуа игәалашәараҿы 
иаанхаз:

– Убас еиҧш ихьҭан, иҵаа-

уан, ҳарҭ Волга аӡиас ду ааигәа-
ра ҳаҟан. Ахьҭа ззымычҳауаз аҧ-
саатә иҧсы-ҧсны асы иларшәын. 
Ҳарҭгьы шьҭа иаҳзымычҳауа аҟынӡа 
ҳнеихьан. Ус Ворошилов даҳзаа-
ит, даара ҳџьеишьеит, ҳрыцҳаишье-
ит, иаразнак иҟаиҵаз адҵала амагә 
ҧхақәа (валенки) ҳзааргеит, ажәа-
кала, ҳаҧсы еиқәирхеит. Аӡынра аа-
цыҧхьаӡа исгәалашәоит убасҟантәи 
ҳахьҭакра. Арахь уиаҟара аибашьы-
га техника абаҟахыз, – игәалашәо-
ит Чемиа.

Аҕа есымшааира аибашьра иа-
леигалон амч ҿыцқәа, атехника ҿыц. 
Аҧсреи аӡреи еимаркуа ақәҧа-
ра иаҿын асовет ар зегьы. Убарҭ 
дыруаӡәкын Чемиагьы. Деибашьит, 
еиҳарак Украина иахьаҵанакуа ақа-
лақьқәа рҿы.

Аҩынтә раан данырхә дышьҭан 
Казан (1943 ш.). Ихәра даара иҕә-
ҕәан. Ҩымз рыла еиҭах аи башьра 
дцеит. Араагьы ихьыз ла кә ҵас иеиҭе-
иҳәон. Ахы иаахахьаз, ишьапы иалаз, 
ҿыц иқәшәаз даҽа хык иалнаршәе-
ит. Анцәа дицын еиҭах. Аешелон азна 
ахәцәа ахьнаргоз ирылаз Чемиагьы 
абомбакажьра дақәшәеит, аха афи-
церцәа иқәшәаз ицхрааны, уи аҟа-
ра иахьшәарҭамыз дныжьны ице-
ит. Иааигәаӡаны аибашьра цон, аха 
«имҧсыша аџьма амаҵә азылаҟәу-
еит» ҳәа, иқәшәеит асанитаркацәа, 
«иахьагьы убарҭ рыла сыҧсы ҭоуп» 
ҳәа игәалаиршәоит…

Уи аибашьра анеилга аҩныҟа 
ддәықәымлеит, иациҵоит иара 
изыҳәан инымҵәаз аибашьра, – 
ахҧатәи. Иапониа аибашьра да-
лахәын…

1946 шықәсазы, ҭагалан ан-
ынҵәоз, иашҭа ҭбаа дааҭалоит 1940 
шықәсазы аррамаҵурахь иргаз.

Иаб Кинтриа, иан Кристина, иаҳә-
шьцәа Тыкәа, Зина агәра рызго-
мызт бжь-шықәса ирымбацыз рашьа 
раҧхьа дгылоуп ҳәа. Иашьеиҳаб 
Шәышә ихабарк рыздыруамызт, ха-

барда дыбжьаӡит. Маџьга аррамаҵу-
ра иациҵон Ленинакан. Зегьы ире-
иҵбыз Иликәа, аибашьра анцоз 16 
шықәса ирҭагылаз, иаалырҟьаны 
иҧсҭазаара далҵхьан.

Чемиа Аҧсны иҟалаз аи башьра 
даргәамҵит. Иара изыҳәан ари 
аҧшьбатәи акәын. Игәы иҽанӡам-
кәа, агәашә ҧыххаа, атанк ашҭа иа-
аҭалт, иааҭыппит аҷкәынцәа қәыҧш-
цәа.

– Иҳашәҳәозеи, дед, ҳабантәиа-
лагои аимадара, иабаабои аибашьы-
га шәақьқәа?

Дааччан, инапқәа наирххеит, – аа, 
аҩны ахьгылоу, аказармагьы абан, 
ишәзыҧшаауазар, ишәҭахәу жә -
га!.. Ари заҳаз, дшәаз џьыршьан: 
– Ушәама, дед?! – иазҵааит. Иара 
аҭакс,  «Сара сзыршәо дыҟаӡам, аи-
б ашьрақәа хҧа срылахәын, амала 
абыржәтәи аибашьра схахьы исза-
агом, изыхшәырҟьоузеи ҭынчла ин-
хо ажәлар!» – иҳәан, инапы ҟьаны 
аҩныҟа иҿынеихеит…

Иааиз, инеимда-ааимдан, ир-
гәаҧхақәаз аашьҭыхны, ртанк ина-
қә тәаны ицеит. Иахьагьы ихахьы 
из аагом имылакьысӡакәа иахьцаз, 
хык ахьыҭдмырҟьаз. Еиҭах анцәа 
дицын… Чемиа аибашьраҿ ифыр-
хаҵареи игәымшәареи рзы ианар-
шьахьеит аҳамҭа дуқәа, «Аеҵәа 
ҟаҧшь» аорден, хыҧхьаӡара рацәа-
ла амедалқәа.

– Уаҳа аибашьра ҟамлааит! –  
даақәыҧсычҳан, даасыхәаҧшит. 
Ус иааҩналт зегьы иреиҵбацәаз 
имаҭацәа ҩыџьа: Лаша ихыҵуе-
ит ҧшьышықәса, Лана илхыҵуеит 
хышықәса.

– Даду дрыкәыхшоуп, раб да-
ныҧсуаз сара сыҧсыр исыбаргәыз. 
Ихәыҷқәа иара иааӡар акәымзи, – 
илаҕырӡқәа хыҟәҟәала ҿааиҭит Че-
миа. Ахәыҷқәа раб Дима, иаиқәшәа-
ны дыҧсит, хәышықәса ирықәуп. 
Иҷкәын еиҵбы Раули динвалидуп 
(аҩбатәи агәыҧ). Аҧсны аибашьра 
анцоз ахы иаахаз дыбжаны дҟа-
наҵеит. Ҧшьҩык ахәыҷқәа драбуп, 
ианашьоуп «Агәымшәараз» амедал.

Ари ашҭа ҭбаа, ашҭа ҧшӡа иҭы-
ҩуеит изызҳауа ахәыҷқәа, Чемиа 
имаҭацәа рыбжьы. 

Чемиа иахьа дивагылам иҧшәма 
ҧҳәыс, Петра Қапба иҧҳа Гәылиа, 
аабыкьа лыҧсҭазаара далҵит.  

Чемиа игәы каижьӡом, икаҳарц-
гьы иҭахым, ирызҳауеит имаҭацәа: 
Наташа – технологуп, Ада – дҳақьы-
муп, Асҭанда – медиаҳәшьоуп, Асҭа -
на, Оқсана, Руфа – студентцәо-
уп. Лашеи Ланеи рабду илакәқәа 
ирзыӡырҩуеит…

Шьҭа ҳгьежьыроуп сани са-
реи аҩныҟа, ҳахьынтәиааз Аҟәаҟа. 
Иаҳхашҭуа ҳалагеит Тамшь. Иаҳха-
мышҭыр амуит… Саншьа ибаргәу-
зеи, сан лаасҭа… Иахьа ахәыҷ ҿы-
цныҟәа иеиҧш дныҟәон, дакәшон 
ашҭа ҭбаа, лызхара илызбомызт аҧ-
сабара аҧшӡара…

Арҭ реиҧш иҟоу аҭаацәара, сара 
исуалҧшьаны исыҧхьаӡо аҧсҭа-
заара амҩаду ианысыз сани, уи 
лаҳәшьа Зинеи, рашьа Чемиеи иахьа 
изхаанхаз Аҧсны ахь ыҧшымра, 
ахақәиҭра ду рыдныҳәалара, агәаб-
зиара, ақәра ду рзеиҕьашьара ауп. 
Дара уи иаҧсоуп…

Лиуда Ҵереҭели,
Аҧсны ажурналистцәа 

Реидгыла иалоу

Сани апатреҭқәеи
Сгәалашәарақәа рҟынтә…

Алхрақәа рышьҭахь–
аилацәажәара

 d Аԥсны Ахада инапынҵақәа 
назыгӡо Валери Бганба аил-
ацәажәара мҩаԥигеит Аԥсны ам-
чратә усбарҭақәа рнапхгаҩцәа 
алархәны. Уи азкын атәылаҿы 
аҭагылазаашьеи Аԥсны аерман-
цәа рхеидкыла ахантәаҩы иҟа-
иҵаз ааԥхьара алацәажәареи.

Валери Бганба амчратә ус ба-
рҭақәа ҭабуп ҳәа реиҳәеит ал-
храқәа раан имҩаԥыргаз аусуразы.

«Раԥхьатәи алхрақәа мҩаԥысит 
ҭынч. Аха нас иаалрҟьаны аибарх-
харақәа цәырҵит. Зыӡбахә ҳамоу 
абжьы зхоу адырраҭарақәеи, анаҩс 
аерманцәа рхеидкыла аофициалла 
иҟанаҵаз аҳәамҭеи роуп.

«Аерманцәа рхеидкыла амч-
рақәа рыхшыҩ азырышьҭуеит ае-
р манцәа рацәаҩны иахьынхо 
ақыҭақәа рхадарақәа реиҳабацәа 
шд ы ршәоз. Иҟалаз еилҳаргаро-
уп, аибарххара ҳарцәароуп, ус 
анакәымха, уи иҽеим аусқәа ахы-
лҿиаар алшоит», – иҳәеит Бганба.

Ажәалагала ҟаиҵеит аоперат-
ив  тә гәыԥ аԥҵахарц.

«Сгәы иаанагоит, иаԥаҳҵаро-
уп ҳәа аҳәынҭшәарҭадара Амаҵ-
зуреи аҩнуҵҟатәи аусқәа Рмини-
стрреи алархәны Апрокуратура 
ха да анапхгарала аоперативтә 
гәыԥ, ҳҽазаҳшәароуп абжьы зхоу 
ан ҵамҭақәа, иара убас аҳәамҭақәа 
рҟ ны иарбоу аилыргара, абри 
азҵаара аганахьала ақәаԥ ҳар-

гыларцазы, иҟалаз аҭагылазаашьа 
ҳарцәарцазы», – иҳәеит Бганба.

Апрокурор хада инапынҵақәа 
назыгӡо Дамир Кәыҵниа иҳәеит 
азинхьчаратә усбарҭақәа рнапх-
гаҩцәа ркоординациатә еил-
ацәажәара инақәыршәаны аҭагы-
лазаашьа шыҭҵаатәу.

«Апрокуратура аганахьала 
иаҭаху аусура зегьы мҩаԥгахоит. 
Агәаҭаратә усмҩаԥгатәқәа зегьы, 
иаҭаху аҭҵаарақәа арбахоит, иа-
гьымҩаԥгахоит», –иҳәеит иара.

Аҩнуҵҟатәи аусқәа рминистр 
инапынҵақәа назыгӡо Роберт Ки-
ут аҭагылазаашьа далацәажәеит.

Аминистр иажәақәа рыла, 
февраль 16 азы атәылауаҩ Сам-
вел Дашьчиан ахәышәтәырҭахь 
днеит инылаз ахәрақәа рҭыхразы.

«Ас еиԥш аусқәа рымҩаԥгараан 
хымԥада иҟазароуп амилициа аус-
зуҩцәа. Урҭ ахәышәтәырҭахь инеит. 
Дашьчиан иҿахәы аниҿырхуаз 
иҳәеит, уи ахәрақәа шинырҵаз иа-
ра иашьцәеи ижәлантәқәеи. Макьа-
на арзаҳал алаимҵац, аха иахьа 
аматериалқәа еиқәҳаршәоит, урҭ 
дәықәаҳҵоит аҩнуҵҟатәи аусқәа 
Гагратәи рраионқәа ҟәша ашҟа»,– 
иҳәеит аминистр инапынҵақәа 
назыгӡо.

Аерманцәа рхеидкыла аофици-
алла иҟанаҵаз аҳәамҭа акәзар, уи 
макьана ирмоуцт, аха, Киут ишаз-
гәеиҭаз еиԥш, аҩнуҵҟатәи аусқәа 
Рминистрраҿы уи ахаҵгылара иа-
зыхиоуп.

«Иацуха ҳусзуҩцәа иаашаанӡа 
аус руан. Ари аусура иацаҳҵоит. 
Џьара уадаҩрақәак цәырҵуазар, 
ҳара урҭ рҭыԥ иқәаҳҵалоит», – 

иҳәеит Киут.
Аҳәынҭшәарҭадара Амаҵзура 

ахантәаҩы инапынҵақәа назыгӡо 
Дмитри Қәычбериа иҳәеит аерман-
цәа рхеидкыла арзаҳал иахьа ашь 
ыжь дара рышҟа ишнеиз.

«Изыхәҭоу аҟәша аус ҭнаҵаауе-
ит Апрокуратура хадеи аҩнуҵҟатәи 
аусқәа рминистрреи рҟнытә ркол-
легацәа алархәны. Иаҭаху аусқәа 
зегьы ҳадаҳкылоит. Атәылауаа 
рыршәара акәзар, уи аганахьала 
изыхәҭоу аусмҩаԥгатәқәа наҳагӡа-
лоит», – иҳәеит иара.

Қәычбериа иазгәеиҭеит абжьқәа 
зтәу раарԥшра шыуадаҩу, избан-
зар урҭ дәықәызҵоз иажәақәа мап 
рцәикуеит.

Валери Бганба азинхьчаратә 
усбарҭақәа рнапхгаҩцәа дрыҳәеит 
аҭагылазаашьеи аерманцәа рхеид-
кыла анапхгаҩы иарзаҳали ҭырҵа-
арц. Уаҟа жәпакы ажәалагалақәа 
ҟаҵан, убрахь иналаҵаны иара иҩ-
ныҟа инеины азҵаара аӡбарагьы.

«Сара исҭахын ахеидкы ла  ах-
антәаҩы шәиазҵаарц ахад а ина-
пынҵақәа назыгӡо изҵаара иӡ барц 
ши ҭахыз», - иҳәеит Бганба.

Уи иажәақәа рыла, аинтернет 
иҭоуп иара иҭаацәеи иҷкәынцәеи 
рыхьӡала аршәарақәа, ишакәым 
ацәажәарақәа зныԥшуа бжьыла 
адырраҭарақәа.

«Сара ишсарҳәаз еиԥш, уи Га-
гра инхо Геннади Анқәаб иоуп. 
Иаби сареи ҳаибадыруеижьҭеи 
акрааҵуеит, ҳаизыҟазаашьақәа 
бзиоуп. Уи сыҷкәынцәа рыхьӡала 
ажәақәак иҳәеит. Исҭахын агәаҭа-
рақәа раан иара убас еилшәыргарц 
сара сыҷкәынцәа иарбан штабқәоу 
излоу, алхрақәа ирылахәу иры-
лахәыму, аӡә изы агитациа ҟарҵо 
иҟарымҵо». 

Валери Бганба ахада иусбарҭа 
анапхгаҩы инапынҵақәа назы-
гӡо Зураб Қаџьаиа дизҵааит мыз-
кы уажәаԥхьа ԥсшьара ицаз аус-
зуҩцәа, аусурахь изыхнымҳәуазеи 
ҳәа.

«Шәахәаԥш, аусура имныҟәо 
зус ҭцәоу. Актәи абжьыҭараан ҳа-
блақәа хаҳҩеит азин рымаӡа мкә а 
алхратә штабқәа русура иша-
лахәыз азы ахада иусбарҭа аусзу-
ҩцәа. Уажәы аҩбатәи алхрақәа 
рахь ҳаиасит. Сгәы иаанагоит, урҭ 
аҳәынҭмаҵзуҩцәа рыдагьы рыдгы-
лаҩцәа еизыргап, иаҭаху аусмҩаԥ-
гатәқәа нарыгӡап ҳәа. Рҭыԥқәа 
ирхылааит, атәыла аизҳазыӷьара-
зы аус рулааит», – иҳәеит Бганба.

Амчратә усбарҭақәа 
алархәны

Арҿиара лыԥсҭазаара иацуп

Аԥсны Жәлар Реизараҿы

Ахәаԥшразы аилатәарахь

 d Абиуџьети, акредиттә еиҿка-
арақәеи, ашәахтәқәеи афи-
нансқәеи рзы Аԥсны Жәлар Ре-
изара Аилак инарҭбаау аусуратә 
еилатәара мҩаԥысит жәабранм-
за 12 рзы ҳәа адырра ҟанаҵоит 
Жәлар Реизара аофициалтә саит. 

Аилак ахантәаҩы Беслан Ҳа-
луашь имҩаԥигоз аилатәара рхы 
аладырхәит Аизара Аиҳабы Ла-
ш а Ашәба, адепутатцәа, аԥы-
за-министр ихаҭыԥуаҩ, афина-
н  сқәа рминистр инапынҵақәа 
на    зыгӡо  Владимир Делба, амин-
истр ихаҭыԥуаҩ Ирма Амҷба, ашә -
а хтәқәеи аизгақәеи рминистр 
ин апынҵақәа назыгӡо Михаил Га-
белиа, Аҳәынҭқарратә ҳазалхратә 
Еилакы ахантәаҩы инапынҵақәа 
назыгӡо Оҭар Хьециа,  Агәаҭаратә 

палата ахантәаҩы ихаҭыԥуаҩ Зу-
раб Оҭырба. 

Аилатәара иалахәыз ахәаԥшит 
«2025 шықәсазы Ареспубликатә 
биуџьет азы» азакәан апроект, 
ареспубликатә биуџьет апарамет-
рқәа инарҭбааны иалацәажәеит. 
Азакәан апроект актәи аԥхьарала  
ирыдыркылеит ԥхынҷкәынмза 30, 
2024 шықәса рзы. 

Анаҩс иахәаԥшит ««Аинвес-
тициатә усура азы» Аԥсны Аҳәы-
нҭқарра Азакәан аиҭакрақәа рала-
галаразы» азакәан апроект. 

Авторцәа ргәаанагарала, аза-
кәан апроект ихықәкы хаданы 
иҟоуп Очамчыратәи, Тҟәарчал-
тәи, Галтәи араионқәа рҿы ашә-
ахтә льготақәеи урҭ риуразы ал-
шарақәеи раԥҵара аҳасаба ла 
аинвестициатә процессқәа рым ҩ-
а ԥгаразы иманшәалоу аҭагылаза-
ашьақәа рышьақәыргылара.   

Адепутатцәа иара убас Аԥсны 
иахьаҵанакуа агәаларшәагатәи ԥа-

раҿырпқәеи ақьаад ԥарақәеи ра-
лагалареи рхархәареи рзы» Аԥсны 
Азакәан  аиҭакрақәа ралагалара-
зы» азакәан апроект иахәаԥшит. 
Аусшәҟәы агәаларшәагатәи ԥа-
раҿырпқәеи қьаад ԥарақәеи ра-
лагалареи рхархәареи аҭышәын-
тәалара иазырхоуп.  

 «Зыдгалара мҩаԥгоу аиҭакр-
ақәа амилаҭтә ԥаратә система 
аҿ иара ахымԥадатәра, амилаҭтә 
ԥа  ратә дыргақәа рахь агәрага-
ра арӷәӷәара, иара убас атәы-
ла акультуратә, аԥсабаратә ҭын-
ха азхьаԥшра иадҳәалоуп», –ҳәа 
аз  гәаҭоуп азакәан апроект иацу 
аилыркаагатә шәҟәы аҿы. 

Анаҩс иахәаԥшит «Иаку асо-
циалтә шәахтә азы», «Аԥсны аза-
кәанԥҵаратә шәҟәынҵақәак аиҭа-
крақәа рылагаларазы», «Аԥсны 
Аконституциатә закәан аиҭакр-
ақәа алагаларазы», «Арепатриан-
тцәа рзы» азакәан апроектқәа. 
Аилацәажәара ашьҭахь иазырыӡ-
беит иарбоу азакәан проектқәа ак-
тәи аԥхьарала адкыларазы иааиуа 
аилатәарахь рынашьҭра.

Зегьы қәҿиарала илыца-
аиуеит

 d Ааигәа агазеҭ «Республика 
Абхазия» акорреспондент, ажур-
налист, апублицист, апоет Леи-
ла Ԥачлиа илхыҵит 60 шықә-
са. Убри инамаданы ҳредакциа 
ахьӡала слыҿцәажәарц сыӡбе-
ит аԥсшәа аҟнытә аурысшәахь 
аиҭагара иазҟазоу,  зхатәы жәе-
инраалақәа зҩуа, акыр шықә-
са раахыс еиуеиԥшым атемақәа 
рыла зкьыԥхьымҭақәа рбахьоу 
ажурналист.

Иазгәаҭатәуп, лара даны хәы-
ҷыз аахыс бзиа ишылбоз ажәе-
инраалақәа рыҩра, дшы хәыҷыз 
апоезиахь абзиабара лоухьан. 
Раԥхьаӡакәны ажәеинраалақәа 
рыҩра далагеит 9-10 шықә-
са анылхыҵуаз. Уи лцәажәараҿы 
дазааҭгылеит, лан бзиа ишылбоз 
ажәеинраалақәа рыҩра, аха аха-
ан акьыԥхь ахь ишцәырлымга-
цыз. Илгәалалыршәеит,   раԥхьатәи 
лажәеинраалақәа лан ианыллырба 
– усҟак ишылгәамԥхаз. Анаҩс, Ле-
ила лажәеинраалақәа лан илмыр-
баӡакәа ақьаад ианылҵон. Ҽнак, 
машәыршақә  ан илбеит лыԥҳа 
маӡала ақьаад ианҵаны илҵәаху-
аз лажәеинраалақәа. Данаԥхьа  да-
ара илгәаԥхеит.

Леила Очамчыратәи абжьаратә 
школ №3 аҟны аҵара лҵон. Лшколтә 
ԥсҭазаара лгәаларшәо, даара иԥха-
ны длыхцәажәеит аурыс бызшәеи 
алитературеи рызҭоз рырҵаҩы Еҭе-
ри Григори-иԥҳа Цховребова. Уи  
апоезиа амҩа анылараҿы анырра 
ду лылҭеит. 

Ҳаицәажәараҿы илгәалалыр-
шәон, ҽнак машәырла лырҵаҩы 
лажәеинраалақәа зныз атетрад 
шылбаз, ишылгәаԥхаз. Убри инар-
кны еиҳа дыгәцаралкуа дшалагаз, 
аинтерес кны дышлазҵаауаз, иҿы-
цны илыҩхьоу, изызку уҳәа. Леила  
ахәбатәи акласс аҟны дантәаз иа-
лылххьан дызҭалоз аинститут. Уи 
алитературатә институт акәын. Уаҟа 
аҭаларазы аџьашықәс аҭахын, убри 
азы ашкол даналга ашьҭахь аусу-
ра далагоит ачаи ахьыркапануаз 
анаплакы аҟны. 

Дук мырҵыкәа, аурыс быз-
шәа амаҭәар ашкол аҿы ирызҭоз 
рырҵаҩы  даалгоит Аҟәаҟа. Уа Денис 
Чачхалиа инапхгарала еиҿыркаа-
уан агәыԥ  алитературатә институт 
аҭаларазы. Убысҟан иара илеиҳәоит 
аиҭагара агәыԥ шеиҿкаау. Дҵасгьы 
илиҭоит Баграт Шьынқәба ироман 
жәеинраалала иҩу «Песня о скале» 
аиҭага ацыԥҵәаха, уи аиҭагашьа да-
ара игәаԥхеит. 

Анаҩсгьы алитературатә инс-
титут данҭалоз аԥышәара лҭиуе-
ит ари ароман ацыԥҵәаха аиҭа-
гарала.  Иазгәаҭатәуп, лара аҵара 
шылҵоз Лев Рудольф-иԥа Озеров 
исеминар аҿы. Дазааҭгылеит, ари 
асеминар  ишеиднакылоз аинсти-
тут аҟны аҵара зҵоз, хаҭала аҩра 
знапы алакыз астудентцәа. Леила 
ари асеминар аҿы аҵара шылҵоз-
гьы, зегьы дрызҿлымҳан. Убри азы 
акәхап мчыбжьык ахь знык Денис 
Кьыршьал-иԥа Чачхалиа имҩаԥи-
гоз апроза иазкны асеминар лыҽза-
лалырхәуазгьы. Араҟа досу ииҩуаз 
ргәаанагарақәа ахҳәаа арҭон, еил-
дыргон, ажәакала илынаҭаз аԥышәа 

рацәоуп…
Леила дызнысыз лырҿиаратә 

мҩа даара аинтерес шаҵоугьы, ага-
зеҭ ахь лымҩахыҵра атәы даза-
аҭгылар сҭаххеит ҳаицәажәараан. 
Раԥхьаӡакәны 1991 шықәсазы ага-
зеҭ «Республика Абхазия» аҟны 
имҩаԥыргон аконкурс, ус ҟан ре-
дакторс дыҟан Тариел Ар шба. Иаз-
гәаҭатәуп, убасҟангьы даа згаз аурыс 
маҭәар лызҭоз лы рҵаҩы шлакәу. 
Иара дҵас илиҭоит ҩ-материалк 
рыҩра. Илгәалалыршәон раԥхьатәи 
лстатиа шазкыз аиҭагара апробле-
мақәа ирыцу азҵаатәқәа.  

Аиҭагатәқәа дырзааҭгыло ил-
ҳәеит, лажәеинраалақәа лхаҿы 
ацәаҳәақәа анааилак минуҭк ала 
илыҩуазар, аиҭагараҿы даҽака-
ла ишыҟоу. Уа лхы аус адылуларо-
уп, нас илгәаԥхозароуп еиҭалго, ус 
анакәымха – илыцааиӡом. Аиҭа-
гара еиҳа акәама-ҵама ацуп, из-
банзар автор истиль аҩышьагьы 
ахшыҩҵакгьы уазааигәаны еиҭа-
гатәуп ҳәа лгәы иаанагоит. Убас 
еиҭалгахьоу рҟынтә иҟоуп Таиф 
Аџьба иажәеинраалақәа «Деспи-
на», «Легенда Апсны». Лара лгәа-
анагарала, даара ибзиан иҭҵааны, 
анаҩс еиҭагалатәуп. Избанзар, аԥ-
суа поет ԥсышәала иҩуа иажәе-
инраалақәа аурыс аԥхьаҩ ииашаны 
изнагаразы, жәацыԥхьаӡа еиҭаго 
уалагар, астильгьы агәҭакгьы аҽаԥ-
сахуеит. Урысшәала иаԥхьо ииа-
шан ацәаҳәақәа изнагамзар, аҵа-
кы ыӡуеит.  

 Аинститут аҟны аҵара анылҵоз, 
лҩызцәа аӡӷа б цәа  дџьаршьон. Из-
банзар, да ра гәыԥҩык еидтәалан 
ажәеинраалақәа рыҩуан, лара иа-
нылҩуаз уаҩы ибомызт. Леила 
иџьалшьон иҟарҵоз, избанзар лара 
еиҳарак лцәа иалаз апоезиа уахын-
ла илзааиуан арифмеи- аритмеи, 
уи хаҭала аҵара, ма аҽазыҟаҵара 
аҭахымызт. 

Леила лажәеинраалақәа акь-
ыԥхь рбахьеит агазеҭқәа: «Совет-
ская Абхазия», «Республика Абха-
зия», «Рица», «Правда Абхазии», 
«Эхо Абхазии», «Крунк»,  «Литера-
турная Абхазия», иара убас ажур-
налқәа «Аҟәа-Сухум», «Аԥсны 
– страна души» уҳәа ирацәаны еи-
уеиԥшым аҭыжьымҭақәа рҟны.

Леила дҭаацәароуп, хҩык арԥар-
цәа дрануп. Ҳаиҿцәажәара ҿы 
слазҵааит «аусуреи анреи реид-
балара мариоу, иуадаҩу?» ҳәа. Лара 
аҭакс илҳәеит, мышкгьы ауадаҩра 
шылԥымлац лусуреи лҭаацәаратә 
ԥсҭазаареи реидбалараҿы, избан-
зар лыҩнтәыусқәа рҟны длыц-
храауан ланхәа, анаҩс – лхәыҷқәа. 
Ҳаиҿцәажәара ахыркәшараан 
даҩымсит  аҭаацәараҿы еснагь 
аилибакаареи аҳәоуеиқәшәареи 
аныҟоу,  аԥынгылақәа зегьы ушыри-
ааиуа. Лаԥхьаҟагьы еиҳау аихьӡа-
рақәа лзыԥшызааит аԥышәа змоу 
арҿиаҩы Леила Ԥачлиа!

Стелла Сақаниа

Аусԥҟала
Аԥсны Ахада инапынҵақәа на-

зыгӡо Валери Бганба иусԥҟала 
аполковник Қәычбериа Дмитри 
Гарри-иԥа ихы дақәиҭтәуп Аԥс-
ны аҳәынҭқарратә шәарҭадара 

Амаҵзура ахантәаҩы имаҵура 
аҟнытә.

Аҳәынҭқарратә шәарҭадар а 
Амаҵзура ахантәаҩы ина пы н-
ҵақәа аамҭала рынагӡара идҵо-
уп аҳәынҭшәарҭадара Амаҵзура 
ахантәаҩы ихаҭыԥуаҩ аполков-
ник Чычба Алхас Анатоли-иԥа.

Борис Қаџьиа

Ҳаԥсадгьыл ахьӡ зху агазеҭ 
«Аԥсны»

(Апоема ацыԥҵәаха)

«Аԥсны – шәи хәба шықәса зхыҵыз,
Ԥхьаӡашьа амамкәа ашәахсҭақәа зныу.
Зынҵыра ахҭнызҵаз, ари Амш изахьымӡаз,
Хәтомкгьы ирзышьҭхуам ирыхҳәаатәу.

Зынарцәгьы ҭынчым ажурналистцәа,
Гәаҟрыла иҭзыжьуаз рымшқәа рҳәацәан.
Дырмит Гәлиа, Самсон Ҷанба,
Ирхыргахьаз акы аҵкыс  егьи еицәан.

«Аԥсны ҟаԥшь» ахьӡызҵаз М. Лакрба,
Инагӡаны иузҳәома дзыҵгәахьаз.
Бӷеиҵыхрак шырнамҭозгьы аамҭа,
Вбак узрымҭо зԥышәа еизҳахьаз.

Иҳақым даҳхашҭыр Ӡаӡ Дарсалиа,
Ахрақәа реиԥш иӷәӷәан рыжәҩахыр.
Раԥхьатәи адаҟьа иарҿыхеит жәаҩыла,
Агазеҭ «Аԥсны» - ҳашәҟәыҩҩцә рҿахәы. 
Ихадаз – ишьҭнахуан рымч, рылшара,
Рмалқәа ирмалын – уи зегьы иреиҳан.

Ианҭыҵуазгьы рдыруан, измамызгьы аҵара,
Агәашәахь иԥшуан, иҟан иазгәыкны.
Раҟара рыцлон, иазеиӷьашьо анҵыра,
Рцәа ахыркаауан ихзыргылаз ашьапы.

Агазеҭ аҭоурых – ирхыргаз ҳажәлар,
Рдунеиқәа рыԥсаххьеит иахҭнызҵаз зыԥсы.
Аҵаԥшра зыхқәа ахызбаауаз ажәҩан,
Шәҩыла ҳҵарауаа рыхьӡҳәарақәа зыԥшьу.

Агазеҭ изԥсахуаз Ҳабдуцәа Рыхәрашәа,
Кҷырак анызҵаз иӡыхьхәы ҭадырбон.
Ҳаԥсадгьыл ахьӡ ахымызт машәыршәа,
Аԥсу бираҟ еиԥш иҳаракны иаҳдырбон.
Ахаангьы исзақәым хашҭра,
Хыбаарыла ишазыҟаз зегьы.

Анхацәа ахыццакуан агазеҭ аҭыҵра,
Имшуп ҳәа иаҵарҵон игараз ихчы.
Аҵара змамызгьы рыгәқәа ирыдҵа,

Идыркуан нас «нан» ззымҳәацыз рыхәҷы.

Исгәалашәоит, ишаԥылоз ҳаҭырла,
Жәлас ирымазшәа иаҵаԥшуан еиқәных.
Убри аҟара иҳаракны рыхдырра,
Дырмитраа рцәа ахыркаауан даҽазных.

Уи амацара аума, иԥсахны аԥара,
Аҭыжьра иацхраахьаз заҟантәы.
Иахӡыӡаауан, дара рхатә гәаԥхарала,
Аамҭа хьанҭа иаҵԥсаар ҳәа ишәаны.

             Бзыԥ агәы 

Бзыԥ агәы шсымац исымоуп,
Бзыԥ аԥша сыцуп икәалӡны.
Бзыԥ атәы шсылац исылоуп,
Уантәоуп сахьааз смаӡаны. 

Ашәақәа исзымҳәац, сызхьымӡац, 
Амра сшәахәацны сзыхьшу. 
Иабаҟоу макьана исзымҳәац,
Иҵымхәраац аӡыхьқәа исзыԥшу.

Нырцә сахьныршәаз акәара, 
Ҭәаҵлак хәыҭхәыҭуан аханы.
Ҩ-уарбак ҩагәылԥраан аккара,
Еиндаҭлон сара сеимакны. 

Қьаӷьариара ауазшәа аԥшалас,
Исҿагьежьуа инҭагәӡит слакҭа. 
Иадырит иахак зхәыцра салаз, 
Зыхәда иахашәҭуаз снапқәа… 

Арҩаш, сыбзиабара зыԥшнылаз,
Иҽыццышәха ицон иԥырны. 
Ишабазшәа исҿыхәон аԥшалас, 
Исыцрыҵуамызт иаахыҵзар ахәы. 

Сқәыԥшра жәабжь хынҳәызшәа, 
Аҳәыҳә реиԥш еишьҭоуп сыгәҭакқәа. 
Иҵегь уццакуазҭгьы, уара аамҭа,
Иуцәызгаша еиҳахон еиҳа. 

Сышьҭахьҟа ахьаԥшрагьы хҭаскит,
Сыбжарак сышьҭахьҟа иахьынхаз…

Сышьҭыԥраарц еҵәақәак ргәы сҭаркит.
Са сеиԥш азыԥшра иархахьаз. 

Игәхьаазго рызегь хынҳәӡаргьы, 
Ихынҳәӡом исыцәдырӡхьоу сцәаҳәақәа. 
Изааны сыԥсны сыбзахазҭгьы, 
Изааны сышәԥылон схәышәҭраха. 

Бзыԥ агәы шсымац исымоуп, 
Бзыԥ аԥша сшәуп икәалӡны. 
Бзыԥ атәы шсылац исылоуп, 
Абзыԥхара ранеишьом зегьы!

Сыдгьыл

Ан гәыҟәымшәышә леиԥш угәы ԥшқоуп, 
Адгьыл — сынҵыра адац. 
Уҭоурых са сзын иԥшьоуп, 
Маӡашәк змоу иҭаӡ. 

Сеилызкаауа, схьаа зхьаау, 
Иҟоуи уда сара сзы. 
Сыдгьыл аԥхьа иарбан сахьоу,
Ихызхран иҟоу са сыԥсы. 

Схәышҭаарамца, ԥхара згымхо, 
Абас изыҟоу еихәылшаауа. 
Иаԥырхагоу дарбан гәымхоу,
Иҟаиҵарцу агәы ԥшаауа. 

Иарбан гәаҟроу уцәа иҭамӡац,
Бџьар мцала урбылуан. 
Лабҿабакәым, ухҭысқәа рҩызцәа,
Саҳәоит, ԥхыӡгьы исумырбан.

Сшәыҳәоит, ишәмыршәан!

Рызегь – еиднакылон цәаҳәак, 
Еивагылан, еицыршон ҿаҵак. 
Рыгәҭыха рзеиԥшын, иакын, 
Мҩас ирымаз дара иргәын. 

Жәаҩыла иахьыԥшын абџьарк, 
Еихылаԥшуан, иахдырԥон аџьалк. 
Аԥсабара шаҳаҭуп, зегь аҳәоит,
 Уаҿцәажәа, ҵлакгьы узхоит. 

Чыгрыԥшь, Мқьалрыԥшь, Ҳашԥсы,
Ибжьаӡхьаз аҭыԥхьыӡ – Хьарчыԥшь. 
Арашахәы, Аныхаԥсҭа, Лашԥсы, 
Цандрыԥшь уҳәа ирхарҵеит рыԥсы.

Имыцхәу ажәакгьы рыхҳәаатәым,
Ирылшаз – аԥсы ҭоуп, ирххатәым.
Рыжәлақәа ҽырбоит, иҽырба… 
Агәыӷрақәа ларҵеит ҳазхара. 

Рааӡашьа иауит хьыҵәҵәара, 
Идырԥшӡеит ҳхаҿқәа рҵыхәтәа. 
Ҵыхәтәаԥшӡа иамаӡам ҿахҵәара, 
Ус шакәу убарҭоуп уара. 

Гагратәи ахақәиҭра еизнагоит, 
Гагра исзеиԥшха срызгәыкуеит.
Мамзышьха икаҭәеит урҭ ршьа, 
Аԥшалас, иухыскаауеит рҟазшьа. 

Баша хаҳәыкгьы – рзын ибаҟан, 
Рыламысу? Ашьхақәа ираҟаран. 
Сшәыҳәоит, сшәыҳәоит, ишәмыршәан,
 Риеҵәахәқәа икыду ҿышәмыршәан!

* * * 

Ашьхақәа ирхашҭӡом изхаану,
Сабацәа ирҩызоуп — иашшӡом.
Ирхьаауп уаргьы-саргьы иаҳхьаау, 
Сбызшәада урҭ рызшаӡом. 

Урзыӡырҩы, уҽныҵак рҩыҵа, 
Арҩашқәа, сышьха-гәы зызҭоу. 
Иуарҳәап, аӡыхьқәа уразҵаа, 
Рымаӡа сыгәҭыхан сшацроу. 

Уаргьы-саргьы ҳаԥхьа ирныруеит, 
Цәыӡк азыԥшызар ҳажәҩахыр. 
Ашьхақәа лакҭала иаҳнырхуеит, 
Шьацрак ишакәым иҳацәхәыр. 

Сышьхақәа, изхылҵыз Ахәрашәа,
Ԥсеивгагас иамоу са сдац. 
Сышьхақәа еиқәдырхаз Саԥсшәа, 
Цашьа умаӡам унагәҭас. 

Ашьхақәа ирхашҭӡом изхаану, 
Сабацәа ирҩызоуп — иашшӡом. 
Ирхьаауп уаргьы-саргь иаҳхьаау, 
Урҭ рыда Аԥсны-ԥшӡа шаӡом.

                Амшын
Амшын схыԥшыло стәан абаҳчаҿ, 
Еивасны ацәқәырԥ сахь иaаyaн. 

Амра, ихҷҷалоз сыблаҷыцаҿ, 
Мацәыс цыԥҵәахазшәа еилҷҷаауан.

Кырҭа змамкәа аԥша иаваз, 
Еичнарчон ацәқәырԥ еиҳагьы.
Ацәқәырԥ халон нас еиҵасны, 
Аҽкыднаҟьон уи аапкны. 

Аҽыргәаан, аҽыркаран,
Иӡыршушәа нас еиқәҭәеит. 
Иаҵыблаазшәа амца иаҵаз, 
Иара ахала ҭынч еиқәтәеит.

Уа шьыжьбзиа! 

Аеҵә шцәырҵлак аԥсшәа сарҳәоит, 
Амза иаршәуеит ашәахәа. 
Шырԥазыла аҵар сыԥхьоит, 
Ҳашҟа бааи ҳәа шәаҳәара. 

– Уа шьыжьбзиа! — ҿнаҭуеит ажәҩан, 
Схы-сгәы нақәҵа шьыжьнаҵа. 
Дгьыли-жәҩани еибыҭа рыжәҩа, 
Сшахьӡаша сарҳәоит снапынҵа. 

– Уа шьыжьбзиа! — сгәашьымх шьҭызхуа, 
Бымшәан схьызгӡо, сзырӷәӷәо. 
Шәыга хкыла, цәаҳәак саԥызшьуа,
Шьыжьтәи шәаԥшьла сынхыхәхәо. 

– Уа шьыжьбзиа, аҽыуаҩ хаҵа, 
Ԥшӡала ахьӡ ҿыц ззыԥшу.
Заб игәы зманы ашҭа иҭыҵуа, 
Сымҩа зымҩақәа ирыԥшу. 

– Уа шьыжьбзиа! — ихырхәоит ахра, 
Ахра скәицны згәы сҭаԥсоу. 
Адәы иаҵәа, акаршәра, арха,
Имыцәо шәҭыцны сызқәыԥсоу. 

– Уа шьыжьбзиа, шьыжьтәи аӡаӡа, 
Илҳәаа ашьҭақәа зну. 
Ахәатә хыза зқәыз акәицқәа,
Иԥхьаршәҭны шәацәажәа иахчну. 

О, ари аԥсшәа сыдҵа ҳаразкуа, 
Шьыжьбзиа, ишьҭызхуа сыгәҭакқәа.
Убри азоуми шьыжьбзиа мҳәакәа, 
Ахаҳәгьы сзавымсуа схаҭа.

* * * 

Бжьык са исыцуп сахьцалак, 
Бжьык са сахьчоит сахьыԥшлак.
Иаасыхоит схы-сгәы ианҭаӡам,
Иихьан са саԥхьаҟа, иҿаӡам. 

Сыӡсо снырхырҵоит уа блақәак,
Сцас инрылашәкәа ԥҭақәак.
Харак инсԥыршәан ицаӡом, 
Уаашәҩык сыцыз – ираҳаӡом. 

Амшын аҵахьтә иҭгоит ҽазны, 
Абаҳча сыҵаз, ма ахәаҿы.
Храк скынхалар – саҿнагоит, 
Ашәак сампыҵшәар сыҭнагоит. 

Аҳаҳаи! – ансықәнарго сҿахоит,
Сымч-сылшарагьы ҽакхоит. 
Исыцнаҵ исымаҵәҟьам ԥрашәа,
Бахәык снаҿашәҭуеит сԥыррашәа.

Сыԥсы рахәыцра азнауеит,
Џьоукы исхырхло сханаҵоит.
Зны имыткәмоуп, зны иашәоуп,
Зны игәыҭшьаагоуп, ибызшәоуп.

Мышкы сыԥсуазаргьы, сеиқәнакып,
Сазыразым еиҳау напык…

«Аԥсны ҟаԥшь»
(50 ш. ахыҵра ахьӡала)

Сиԥылоит удаҟьақәа рфырхаҵа,
Бираҟҵас ишьҭызхуа ухыԥша…
Ирдыруеит ишиқәым уи хьаҵра,
Ишухикаауа ҳабацәа рыԥшра…

Амса иарԥшӡо знаргәыҵа,
Игәаҳәара ҳаразкуа ҩаԥхьа.
Убжьыхаа зырлашо слахьынҵа…
Сбызшәала сузхәыцуеит иахьа…

Имариамызт узнысхьаз амҩа,
Иалкаауп уажәгьы узқәу.
Иухыкны игәылҷҷо амра,
Сазхьаԥшлоит убрыгьы зызкыу…

Сгәы-сыԥсы ахҭнысҵоит уажәа,
Умҩа саԥшуп сгәырӷьаҵәа.
Са сакәым – урдыруеит сгәашәқәа,
«Аԥсны ҟаԥшь» - сыжәлар Рлахьынҵа!.. 

 d Апоет, апублицист Белла Урысҟан-иҧҳа 
Барцыц диит (23.02.1945) Гагра араи-
он Бзыҧҭа ақыҭан. Аҧсны ашәҟәыҩҩцәа 
Реидгыла далалеит 1977 шықәсазы, 
ашьҭахь– Аҧсны ашәҟәыҩҩцәа Россоциа-
циеи (2003) Урыстәыла ажурналистцәа Ре-
идгылеи. Иланашьоуп «Ахьӡ-Аҧша» аор-
ден III аҩаӡара, иара убас Д.И. Гәлиа ихьӡ 
зху Аҳәынҭқарратә премиа. 

 Бзыҧҭатәи абжьаратәи ашкол даналга 
(1966) дҭалеит А.М. Горки ихьӡ зхыз Аҟәатәи 
аҳәынҭқарратә арҵаҩратә институт. Лҵара 
хлыркәшеит 1974 шықәсазы. 1986 ш. аусу-
ра далагеит Гагратәи арадио «Ицәажәоит Га-
гра!» аҟны дикторс-корреспондентс. 1996 ш. 
азынӡа ара лусура иацылҵон.

Белла Барцыц 1971-1983 шш. раан Га-
гратәи абжьаратәи аҧсуа школ аҟны 
дырҵаҩын, арадиожурналистикеи арҵаҩы 
изанааҭи еилалыгӡон.

1984ш. декабр 16 инаркны Гагратәи ара-
ионтә газеҭ «Авангард» (ашьҭахь – «Гагра») 
аҧсышәала аҭыжьра анаҧшьгаха ахатә кор-
респондентс диаргеит. Ажурналистика амаҵ 
азылуан 1998 шықәсанӡа. Акьыҧхь аҟны 
дцәырҵит 1970 шықәсазы.

Лажәеинраалақәа рнылоит ажурналқәа: 
«Алашара», «Аҟәа-Сухум», агазеҭқәа «Аҧс-
ны ҟаҧшь» («Аҧсны»), «Еҵәаџьаа», «Аамҭа».

Раҧхьатәи лышәҟәы «Аӡыхь хәыҷы» 
ҭыҵит 1981 шықәсазы. Уи нахыс, еиуе-
иҧшым ашықәсқәа раан иҭыжьын лажәе-
инраалақәеи лпублицистикатә статиақәа ре-
изгақәеи еидызкыло лышәҟәқәа: «Ашьыжь», 
«Ашьац иаҵәа», «Иҿымцәаз ашәҭыц», 
«Араҵла анышәҭуа», «Аҧшалас», «Ихәрарӷьа-
гоу Бзыҧ ацҧхьқәа», «Зуазашәа злабашьа-
хаз», «Ԥсоутәи аҵых», «Икыдымшәаз аеҵәа», 
«Амцажәла абжьы», «Аизга» (ҩ-томкны) уҳәа 
егьырҭгьы… Апублицистикахь иаҵанакуе-
ит ҷыдала уззааҭгылаша, иналукааша аҧсуа 

композитор, ахормеистр, Аҧсны жәлар рар-
тист Р. Гәымба изку ашәҟәы. Апоет лажәақәа 
рыла иаҧҵоуп ашәақәа жәпакы. Лажәе-
инраалақәа рыхәҭак кьыҧхьуп «Аҧсуа 
поезиа антологиа. ХХ ашә.» (Аҟәа-Москва, 
2001, аиҭаҭыжьра – 2009) аҟны.

«Белла Барцыцԥҳа лпоезиа аҟазшьа 
злаҟоу ала аԥхьаҩ ианаҳәо рацәоуп, аҭҵа-
аҩгьы дзызхьаԥшша, илымаирҽхәаша ыҟо-
уп. Ихадоу, апоет аԥхьаҩ ҷыдала дзызхьа-
лырԥшуа, аԥсҭазаараҿы аҭыԥ змоу, раԥхьа 
иргыланы: ауаҩы иԥшӡара, иуаҩра, иҟәыӷара, 
иразра, абзиабара ҭбаа уҳәа роуп. 

Белла Барцыцԥҳа аԥсуа поезиаҿы да-
нааи инаркны иахьа уажәраанӡа лажәе-
инраалақәа рҟазшьа ҷыда ишьҭнахыз еи-
хаҳауа дааиуеит, аизҳара амҩа дануп. Уи 
илымоуп аҳәатәы рацәа, гәыкала аҳәашьагьы 
дақәшәоит. Даҽаӡәы иеиԥшымкәа лхатәы 
поезиатә дунеи лымоуп, – аԥсуа иԥсадгьы-
ли, игәҭыхақәеи, иаԥсуареи рыла игәылҭәаау 
адунеи. Уи лыԥсадгьыли лыжәлари рахь илы-
моу лыбзиабара иаԥылҵаз ахаҿсахьақәа их-
хаӡа ирнубаалоит», – ҳәа иазгәеиҭахьан аҵа-
рауаҩ В. Агрба.

Агазеҭ «Аԥсны» аредакциа аусзуҩцәа 
гәык-ԥсыкала апоет лиубилеи лыдырныҳәа-
лоит, илзеиӷьаршьоит агәабзиареи, аԥсуа 
иқәра наӡеи, арҿиара агәацԥыҳәареи.

Лыбзиабара зегьы 
ирыцуп
Белла Барцыц – 80 ш.

«Аԥсны»

Зырҿиара анарха амоу

Ашьхақәа рдоуҳамч зцу

 d Ажәа сахьарк азҟаза, апоезиа аҟны зхатә 
бжьы змоу, здунеихәаԥшра ҭбаау, иҵаулоу, 
згәаанагарагьы иацәымшәакәан, иҿацаӡа 
ианахәҭоу аамҭазы, иахьахәҭоу аҭыԥаҿы 
иаартны,  аргама аҳәара зылшо, «аҳәатәи 
аҳәашьеи здыруа» апоет, апублицист, Аԥсны 
зҽаԥсазтәыз ажурналист Инна Ҳаџьым-ԥҳа 
ааигәа лиубилеи  азгәалҭеит.

Уи лымшира, гәырӷьахәла илыдызныҳәа-
лаз лҩызцәеи - лгәакьацәеи рыгәҭа сыҟамызт 
хаҭала, арҭ ацәаҳәақәа равтор. Аха уи лхаҭареи 
лырҿиареи даара ҳаҭырла ирзыҟоу аӡә лаҳа-
сабала, уажәы имодахаз асоциалтә ҳа феисбук 
аҟны  слыдныҳәалеит.

Лассы-лассы ақалақь аҩнуҵҟа, ана-ара ҳусу-
ра аганахьалагьы  ҳаиқәшәалоит Инна Ҳаџьым-
ԥҳаи сареи. Уи зны, лара лхаҭа дубаанӡа иччо 
лыблақәа, ллакҭа убоит. Усҟан, уи лхы-лҿы иқәу 
аччаԥшь иахылҵуа алашара, аԥхарра умш иа-
хаҿны иахылоит. Даҽазных, хәыцра ҵаулак да-
лоуп, иалшоит  улызгәамҭаргьы. Аха уи аамҭазы, 
дхьарԥшны аԥсшәа анаалауҳәа, ишылҟазшьоу 
еиԥш, «сыхазына» ҳәа  лҿабызшәа хааӡа гәы-
блыла ушҟа лҿаалхоит.

Аԥсуа шьха қыҭа ԥшӡа Арасаӡыхь иалҵыз, 
зырҿиара апоезиа ала ихацыркхаз, абаҩхатәра 
злоу апоет, ажәа сахьарк дшазҟазазгьы, ибзиа-
ны ишлыцааиуазгьы, лыԥсҭазаараҿы аԥыжәара 
агеит апрофессионалтә журналистика.

Ҳаиҿцәажәараан излеилаҳкааз ала, Ин-
на Ҳаџьым-ԥҳа дхәыҷаахыс ашьха, аԥсабара 
дадҳәалан, уимоу, уи  аԥангьы аӡәы диҵамхо 
ибзианы издыруа дреиуоуп. Инна лажәақәа 
рыла, раԥхьаӡа ашьха данцоз 6 шықәса лхыҵу-
ан, иара убасҟан, ашьха ауп иахьиз раԥхьатәи 
лпоезиатә цәаҳәақәа, раԥхьатәи  лажәеинраала.

«Арасаӡыхь  ақыҭа аԥсабара ԥшӡа, сахьиз-
сахьааӡаз аҭаацәараҿы избоз аԥсуа ҵас, ақьабз, 
сышкол, срыҵаҩцәа, лымкаала бзиа избоз аԥ-
суа бызшәеи алитературеи ргәыбылра сзыркыз 
Сулико Варлам-иԥҳа  Амҷ-ԥҳа уҳәа исырҭаз 
рацәан, апоезиахь раԥхьатәи сшьаҿақәа 
рыҟаҵара, уахь  схьарԥшра, хымԥада, урҭ ирыб-
зоуроуп, шьаҭас ирымоуп.

Апоезиатә дунеи  џьашьахәы ашҟа, аха-
натәгьы  сгәы сыхон, уажәгьы сгәы иҭахәхәа 
иҭоуп, апоезиа  еиҳау ыҟам са сзы, аха ажур-
налистика самҽханакит. Апоезиа арҿиараҿы 
агәҭынчреи хәы змам аамҭеи  хымԥадатәуп. 
Ажурналистикаҿы ирласны ажәабжь, ахҭыс  
азыӡырҩцәа, ахәаԥшцәа рызнагара хадароуп. 
Апоезиеи ажурналистикеи еиқәҿырҭуеит, хаҭа-
ла зынӡак еизааигәамзаргьы  еицәыхараӡам.

Хаҭала, сара ажурналист изанааҭ ала сусу-
раҿы исмыцхраауазар, акала  исԥырхагамхеит 
апоезиа» , – лҳәеит  апоезиеи  ажурналисти-
кеи шхеибарҭәаауа, реиҭанаиааира, реизыҟа-
заашьа азгәаҭо Инна Ҳаџьым-ԥҳа.

Аԥхьаҟа ипоетхараны, ижурналистхараны 
иҟаз И.Ҳаџьым-ԥҳа Аԥснытәи  аҳәынҭқарратә 
университет аҟны аҵара анылҵоз, уаҟа еиҿкааз 
алитературатә кружок далан,  аамҭаказы, напх-
гарагьы алҭон. Уи инаҷыданы, ажәеинраалақәа 
реиԥш, Аԥсны иҭыҵуаз агазеҭқәеи ажурналқәеи  

рҿы илкьыԥхьуан астатиақәа, апублицисти-
катә рҿиамҭақәа. Аԥсны зҽаԥсазтәыз ажур-
налист лажәақәа рыла, лҩызцәа, курск аҟны 
аҵара зцылҵоз Саида Дел-ԥҳаи, ааигәа, иза-
амҭанымкәа зыԥсҭазаара иалҵыз ажурналист 
хатәра Даур Инаԥшьбеи ирыҩхьаз рстатиақәа 
аурыс  бызшәахь еиҭаганы  Москва аконкурс  
иахыжьны ауп М. Ломоносов ихьӡ зху Моск-
ватәи аҳәынҭқарратә  университет ажурнали-
стика афакультет ишҭалаз.

Урҭ ашықәсқәа  лгәаларшәо дҳацәажәон  
аиубилиар:

– Саидеи, Даури, сареи ҳаицрымшәо ҳа-
ицын. Даур  аиҩызареи аиашьареи ҳзиуан. 
Уи даара деиҿкаан зегь рыла, аҵара бзианы 
иҵон. Саида ллахьынҵа акыр заа иҿахҵәе-
ит, уи лхы ақәылҵеит ҳаԥсадгьыл ахақәиҭра, 
Даур иаалырҟьан ицәыӡра макьана ахаҵа-
ра сцәыуадаҩуп. Арҭ  аҩыџьагь даара исыз-
гәакьаз ракәын аҟнытә, ииасхьоу аамҭала  
рыӡбахә аҳәара сцәыуадаҩуп, – лҳәан  луа-
нытә даақәыԥсычҳаит, лылахьгьы  ааиқәыле-
ит. Ԥыҭрак ашьҭахь, лажәа иацҵо иазгәалҭеит, 
Аԥснынтәи дара рфакультет аҟны аҵара шры-
цырҵоз даҽа ҩыџьа аԥсуа  ҭыԥҳацәа: Фатима 
Гәын-ԥҳаи Наина  Ҭар-ԥҳаи.

Ажәеинраалақәеи  аминиатиурақәеи  еи-
дызкыло ашәҟәқәа – «Мрашареи» «Ара-
саӡыхьи» равтор, раԥхьа акьыԥхь ахь  дан-
цәырҵуаз 34 шықәса дырҭагылан. «Апоет Борис 
Гәыргәылиеи ашәҟәыҩҩы, акритик Руслан Қа-
пбеи ирыбзоуроуп сажәеинраалақәа акьыԥхь 
дырбара, раԥхьатәи  сажәеинраалақәа реизга 
«Мрашара» аԥхьажәа зҩызгьы ҳпоет хатәра 
Б.Гәыргәлиа иоуп», – лҳәеит  лырҿиара лгәы 
азҭазҵаз дрызгәдуны.

Ҳаиҿцәажәараан инаҵшьны иазгәалҭеит, 
лажәеинраалақәа хылаԥшра алҭарц, апоетес-
са Инна Аҳаш-ԥҳа лнапы дшанырҵаз. Инна 
Ҳаџьым-ԥҳа заатәи лпоезиа дшыхәыҷызнатә 
ахы  шыҵнаххьазгьы, уи лажәақәа рыла, ҳамҭа-
кы, еихсыӷьны иҟан, Аԥсны Аџьынџьтәылатә  еи-
башьра ашьҭахь ауп, лажәеинраалақәа рӷьырак 
анаԥылҵаз. Лпоезиатә рҿиара  ааидкыланы 
ирныԥшуеит: агәҭыха, алахьынҵа, агәыӷра, 
аиашамра, агәжәажәара, ажәакала,  ҳәаа змам 
ауаҩытәыҩсатә  цәаныррақәа.

Инна  Ҳаџьым-ԥҳа апоезиа инаҷыданы, 
лстуденттә шықәсқәа раан  имаҷымкәан ао-
черкқәеи  астатиақәеи лыҩхьеит. Ҳаиҿцәажәа-
раан иаҳзеиҭалҳәеит, илыҩхьоу статиак, уи 
зыхьӡынҩылаз ҳаҭыр ақәҵаны, иҵәахны иш-
лымаз акраамҭа, ҳамҭасгьы ишлылҭаз. Иахьа  
уажәраанӡагьы иԥхаӡа лгәаҿы ишынхаз аочерк  
зыхьӡынҩылаз  лызнеишьа, лхымҩаԥгашьа.

«Сыстудентра ашықәсқәа раан, Екатерина  
Платон-иԥҳа  Шьаҟрыл кураторс дҳаман, уи  
илызкны  статиак сыҩхьан, аха ишызҩызгьы 
схашҭхьан. Аҵара  саналга ашьҭахь акыр ҵхьан. 
Уи зны, ҳанеиқәшәа ҳамҭас исылҭеит  газеҭк. 
Уа ианын лара илзыскхьаз,  исхашҭхьаз ао-
черк. Саԥхьеит, аха иаҳәоз рацәак  исзеилым-
кааит, лара  ҳаҭыр ақәҵаны, акраамҭа иҵәахны, 
еиқәырханы иахьлымаз даара иџьасшьеит, 
агәахәарагьы  снаҭеит», – лҳәеит уи.

Иҳәынҭқарратәымыз апериодикатә кьы-
ԥхь атемала адипломтә усумҭа Москватәи 
аҳәынҭқарратә университет аҟны қәҿиара бзи-
ала изыхьчаз Инна Ҳаџьым-ԥҳа лхатә стиль 
лыманы ажурналистикаҿы лусура  хацлыр-
кит 1995 шықәсазы. Раԥхьа аусура далагеит 
ажәабжьқәа рыла, аԥсуа радио аҿы корреспон-
дентс. Анаҩс, раԥхьатәи лдырраҭара «Ӡыркәи» 
амҩаԥгаҩыс дыҟан. Ажурналист Инна Ҳаџьым-
ԥҳа авторс дызмоу адырраҭарақәа «Ашьха-
цамҩеи» «Еҵәаџьааи» аамҭаказы еиҿкаан. 
Анарха змаз арҭ адырраҭарақәа рҵаки рыҩаӡа-
реи ҳаракны изшьо, уажәгьы ибзианы изгәа-
лашәо ахәаԥшҩцәа маҷӡам.

Адырраҭара «Ашьхацамҩа» даара сгәы ззы-
былуа, исзааигәоу акы акәны иҟоуп. Ахәаԥшцәа 
ари адырраҭара ала исҭахын ирызназгарц, иры-
маздарц ашьхақәа рдоуҳа, аԥсабара адоуҳамч. 
Урҭ аҳаракыра, Анцәа иҭыԥ еиҳа иазааигәахарц, 
уи «хәрыбӷьыцны» ирзыҟаларц.

«Еҵәаџьаа» адырраҭара акәзар, уи аиҿка-
ара ауадаҩрақәа ацын, аха аҿар рдырра аиз-
ырҳара иахьазкыз азы, амчи  алшеи ԥшааны 
адырраҭара аефир иазсырхион. Исывагылаз, 
исыцхраауаз маҷҩымызт, урҭ рахьтә лымка-
ала иӡбахә сҳәар сҭахуп Баҭа Арӡынба», – 
лҳәеит уи.

Акультура, аҟазара, алитераура уҳәа ирыз-
ку адырраҭарақәа реиҿкаареи рымҩаԥгареи 
даара изықәҿио журналиступ Инна Ҳаџьым-
ԥҳа. Иаарылукааша адырраҭарақәа ируакуп 
уи мҩаԥгаҩыс дызмаз адырраҭара «Анарха».

Аҵыхәтәантәи аамҭазы уи имҩаԥылгоит 
еиҳарак арҿиаратә усзуҩцәа  гәыхыҭ-хыҭрала  
иззыԥшу алитературатә дырраҭара «Уарада».

Имҳәакәан высшьа  амам, ааигәа  Аԥсны 
ажурналистцәа Реидгылаҿы имҩаԥгаз акон-
курс аҟны «Сыхаара, сыԥсадгьыл»  захьӡу 
Д.Гәлиа диижьҭеи 150 шықәса аҵра  иазкыз 
лдырраҭара шалкаахаз, аԥхьахә шарҭаз.

«Хаҭала, аԥсуа журналист зегь раԥхьа инар-
гыланы аԥсуаҵас ахәыцра имазароуп. Изҵаа-
ра ҵарызароуп, иҵаулазароуп, аха иажәа раӡа-
зароуп, зҿахәы зҿихуа ауаҩы ҳаҭыр иқәҵаны, 
дҳаракны ихы мҩаԥигароуп. Ҳәарада, ажурна-
лист адырреи аԥышәеи  имазароуп, аха ииды-
руа аҿгьы  даанымгылароуп, еснагь идырра 
еизирҳауазароуп, аҿыц дашьҭазароуп, иԥшаа-
уазароуп. Ажурналист еснагь аимак-аиҿак аҿы 
бжьаҟазаҩҵас ихы  ааирԥшуазароуп, ганкы 
иадимцәылозароуп, иҽазишәароуп иҟоу  аиа-
ша аарԥшра, уи аамҭазы аӡәы ихаҭара ала-
мырҟәра. Ганкы мацара иадызцәыло «ибжа-
тоу», «инаӡам» уааны исыԥхьаӡоит, хаҭала 
сара», – лҳәеит ажурналист дыҟазарц шакәу, 
уи ихымҩаԥгашьа дазааҭгыло.

Инна Ҳаџьым-ԥҳа лхаҭареи лырҿиареи 
ҳаҭыр ззақәу лҩызцәа, лколлегацәа ҳаиҿ-
цәажәараан акыр ажәа ԥхақәа лзырҳәеит.

«Иннеи сареи  ҳаибадырит ҳастуденттә 
шықәсқәа рзы, Москва. Усҟан, сара Алитерату-
ратә институт аҟны аҵара сҵон, лара аҳәынҭу-
ниверситет, ажурналистика афакультет аҟны. 
Еиуеиԥшым азанааҭқәа рыла аҵара шаҳҵоз-
гьы,  ҭыԥк аҿы  ҳшеицыҟамызгьы, уи данызба 
нахыс сгәы исыҵанаҳәеит аԥхьаҟа ҳшеиҩыз-
цәахоз. Уи улыдызхалоз ԥхаррак лхылҵуан, 
лыуаҩышьа, лхымҩаԥгашьа бзиа  ургәылар-
халон. Ишьқьыруа  илықәыз лыхцәы еиқәаҵәа 
лыԥшӡара  еиҳагьы иацнаҵон.

Иннеи сареи  ҳаиҩызара  еиҳа аҽарҭбааит, 
иӷәӷәахеит аибашьра ашьҭахь. Лхаҭара еиԥш 
даара ҳаҭыр сзақәуп лырҿиара. Уи абаҩхатәра 
злоу   поетуп, журналиступ. Лхәыцра ҵаула 
рныԥшуеит лпоезиа  аҿеиԥш лжурналистикатә 
рҿиараҿгьы. Аинтерес  зҵоу лдырраҭарақәа 
бзианы ирыдыркылоит, иазыԥшуп уи  ззыл-
куа ахәаԥшҩцәа» - лҳәеит ажурналист Леила 
Ԥачлиа-ԥҳа.

«Инна  дызнысхьоу амҩа ҭбаауп, иҵау-
лоуп. Уи лымҩахәасҭа аҳаракырахь, ацқьа-
рахь, иԥшьоу аҭыԥ ахь инагоуп. Аԥсабара 
ашәаԥыџьаԥ бзиа избо, адоуҳа иазааигәоуп. 
Инна иаарту, иаамысҭашәоу, ҷыдала, аҩыза-
раҿы игәрагоу зыламыс цқьоу аӡә лоуп. Уи илы-
моуп лхатәы аԥхьаҩцәа, ахәаԥшцәа. Урҭқәа зегь 
ирыцкуп ахӡыргара ахьылцәаҩам, лыхшыҩи 
лԥышәеи рымалдоит, ацхыраараз илыднагало 
зегьы, «сыхьӡ ашәмырбан» ҳәа ралҳәоит лхы 
мырзакәан», – дҳацәажәон Инна лҩыза бзиа, 
ажурналист Иулиа  Соловиова.

Апоет, ажурналист Инна Ҳаџьым-ԥҳа, иахьа 
насыԥ змоу аӡә лоуп, уи  деицырдыруеит 
апоезиеи апублицистикатә рҿиамҭақәеи ры-
ла. Аҭаацәаратә ԥсҭазаараҿгьы лгәы еиззырҳа-
уа рацәоуп, зегь раԥхьаӡагьы  аԥшӡара икны 
иаго лмаҭа хәыҷы Сибилла, иреиҳау аҵа-
рақәа хыркәшаны, зыжәлар аӡәы ҳәа иры-
лагылоу  лԥа  Руслани лыԥҳа  Амреи. 83 шықә-
са ирҭагылоу лан Вета Дарсалиа-ԥҳа лакәзар, 
лажәа ҟәышқәа лаҳалартә аҭагылазаашьа Ан-
цәа иахьлаҭәеишьаз  насыԥ дууп. Аха  аԥсҭа-
заараҿы зегь нагӡаны, ихаҭәааны шамахам-
зар изыҟалом.

Аҟыбаҩ ҷыда злаз аматематик, уи  агана-
хьала иуадаҩыз аҟәшаҿы аҵара зҵоз, хазы  
акомпиутертә програмақәа ирызкны алекци-
ақа ирыԥхьоз, аҭҵаарадырраҿы илшарақәа, 
иааирԥшраны иҟаз  анагӡара имаӡакәан иԥ-
садгьыл ахьчара ихы  ақәиҵеит Инна лхатә 
ҩыза, Леон иорден  занашьоу Маврик  Наҷҟье-
биа.

Аԥснытәи  аҵара  далганы, Москва Ире-
иҳаӡоу аҵаруирҭа аспирантура  дҭаларц 
даннеи, аԥышәара здызкылоз аҵарауаа 
дуқәа аматематикцәа, апрофессорцәа здыр-
рақәа  џьаршьоз, илакәыршьоз иакәын уи. 
Аха ишырҳәо  еиԥш,  «Анцәа иишаз, Анцәа  
дитәуп». Инна лхатә ҩыза ицәыӡра, иҭахара 
илнаҭаз агәырҩа ахгара шылцәыхьанҭазгьы, 
илынлмырԥшит, даиааит, ҩаԥхьа, «алашьцара 
ашьҭахь алашара  шыҟоу» дазхәыцны, лыхша-
ра анреи абреи  рзуны, абыдара рынмырԥш-
кәан, зегь раԥхьа инаргыланы аԥсуаҵас рааӡа-
ра  лылшеит.

Иахьа лхатә ҩыза дызхьымӡаз, лыхшара 
рразҟқәа рбара Анцәа илаҭәеишьеит, уи  еиҳау 
иарбан  насыԥс иҟоу?! Аринахысгьы инагӡаны 
Анцәа илиҭааит!

Алиса Гәажә-ԥҳа

Аҿар амҩақәа 
рзаартра

Аусеицуреи аиқәышаҳаҭреи

 d Аԥсны аҿари аспорти рзы 
Аҳәынҭқарратә  еилаки Урыстәы-
ла  Аҳәынҭқарра Ахада иплатформа 
«Урыстәыла – алшарақәа ртәылеи» 
аусеицуразы аиқәшаҳаҭра рыб-
жьарҵеит. 

Уи рнапы аҵарҩит Аҳәынҭқарратә 
еилакы ахантәаҩы ихаҭыԥуаҩ Беслан 
Қарчааи «Урыстәыла – алшарақәа ртәы-
ла» адиректор хада, анапхгараҭаратә 
ҟазарҭа «Сенеж» аректор Андреи Бе-
тини. 

Аиқәшаҳаҭра рыбжьарҵеит Урыстәы-
латәи Афедерациеи Аԥсны Аҳәынҭқар-
реи ртәылауаа еиуеиԥшым аусхкқәа 
рҟны социалла реизҳара ацхраара, 
апроектқәеи аԥшьгамҭақәеи рыд-
гылара, иара убас аусмҩаԥгатәқәеи, 
аицлабрақәеи, апроектқәеи реиҿка-
ареи рымҩаԥгареи, урҭ рлахәылацәа 
рымҩақәҵареи рзы.

«Ҳара хықәкыс иҳамоуп ҳҿар ҿиа-
ларц – анаука, арҿиара, аҟазара, аҵа-
радырра, аспорт уҳәа еиуеиԥшым 
ахырхарҭақәа рҿы рбаҩхатәра аа-
дырԥшларц, рхы иадырхәаларц, иреиӷьу 
аҭагылазаашьақәа рзаԥҵара ҳазхиоуп.  
Уи ҳхықәкы хадақәа иреиуоуп. Агәра 
ганы сыҟоуп, Аԥсны аҿари аспорти 
рзы Аҳәынҭқарратә  еилаки Урыстәыла 
Аҳә ынҭқарра Ахада иплатформа «Уры-
стәыла – алшарақәа ртәылеи» аусеицу-
разы ирыбжьарҵаз аиқәшаҳаҭра Аԥс-
ны аҟыбаҩ злоу аҿар алархәны иҿыцу 
апроект шьахәқәа рынагӡаразы алша-
рақәа шцәырнаго», – ҳәа аиқәшаҳаҭра 
анапаҵаҩра дахцәажәо, иазгәеиҭеит 
аҿари аспорти русқәа рзы Аҳәынҭқар-
ратә еилакы ахантәаҩы Ҭарашь Ҳагба. 

«Аԥсны аҿар Урыстәыла Ахада 
иплатформа «Урыстәыла – алшарақәа 
ртәыла» апроектқәа рхы аладырхәу-
еит. Агәра згоит, ареспублика атәы-
лауаа апрофессионал- хаҭашьалатә 
шьақәгылара иазырхоу апроектқәа 
рахь ирымоу аинтерес есааира ишазҳа-
ло.   Аиқәшаҳаҭра анапаҵаҩра иҳаухьоу 
аихьӡарақәа рырҿиареи ҳапроектқәа 
иҿыцу алахәылацәа радыԥхьалареи ал-
наршоит», –инаҵшьны иазгәеиҭеит Уры-
стәыла Аҳәынҭқарра Ахада иплатформа 
«Урыстәыла – алшарақәа ртәыла» ана-
гӡаратә директор, анапхгараҭаратә ҟа-
зарҭа «Сенеж» аректор Андреи Бетин. 

Аиқәшаҳаҭра иара убас Аԥсны аҿа-
ри аспорти рзы Аҳәынҭқарратә  еи-
лаки Урыстәыла Ахада иплатформа 
«Урыстәыла – алшарақәа ртәылеи» 
рыбжьара аԥышәеимадареи иреиӷьу 
апроектқәа рыла аимадареи азԥхьагәа-
наҭоит. 

Аиқәшаҳаҭра анапаҵаҩра рхы ала-
дырхәит Урыстәылатәи Афедерациа 
Ахада иҟны иҟоу Жәлар рынхамҩеи 
аҳәынҭқарратә маҵзуреи рзы Уры-
стәылатәи Академиа (РАНХиГС) арек-
тор Алексеи Комиссарови аҿар русқәа 
рзы Афедералтә Маҵзура анапхгаҩы 
Григори Гурови. 

Аиқәшаҳаҭра анапаҵаҩра мҩаԥы-
сит аҿар русеицура аҿиара аганахьала 
Аԥсны иаҭааз Урыстәылатәи аделегациа 
рвизит аҳәаақәа ирҭагӡаны. 

Урыстәыла аҳәынҭқарра Ахада 
иплатформа «Урыстәыла– алшарақәа 
ртәыла» аԥҵан Урыстәылатәи Афеде-
рациа Ахада иаԥшьгарала. 

Агәыҳалалратә концерт 

 d Ааигәа асоциалтә ҳақәа рҿы 
ицәырҵит адырраҭара, ҩышықә-
са зхыҵуа Леиа Адлеиба ишыл-
зықәдыргылаз адиагноз – иҵару 
амиелоидтә леикоз ҳәа. 

Ари ачымазара ахәыҷы лҭа-
ацәеи лареи рзы ԥышәара дуны 
иҟалеит. Леиа диит аб зиабареи 
аԥхарреи згым аҭаацәараҿы. Аха 
2024-тәи ашықәс азы аҳақьымцәа 
илзықәдыргылаз ачымазара ари 
аҭаацәара рыԥсҭазаара аԥсахит. 
Мызқәак ирылагӡаны Леиа хәыҷы 
лҭаацәеи лареи ҵыхәаԥҵәара змам 
агәаҭарақәа рзы ахәышәтәырҭақәа 
ирхысит, аха, рыцҳарас иҟалаз, 
Москватәи аклиникаҿы астандарт -
тә терапиа ахшыбаҩ аиҭагаразы 
хра злоу алҵшәа ҟамлеит. Уажәы 
Леиа лыԥсҭазаара аиқәырхаразы 
ҩаԥхьа ахшыбаҩ еиҭагатәуп. 

Уажәазы Леиа лани лареи 
Москватәи аклиникаҿы иҟоуп. 
Ахәыҷы иахәҭоу ате ра пиақәа аны-
лзыҟарҵалак ашьҭахь иаарласны 
Израильҟа дгатәуп. Аҳақьымцәа 
ражәақәа рыла, аамҭа цацыԥхьаӡа 
Леиа лыԥсҭазаара еиҳа иуашәшәы-
рахоит. Избан акәзар, есыҽны 
аҽарцәгьоит уи ачымазара. Еиҳа 
иманшәалоу атрансплантациа 
авариантқәа Израиль «Хадасса» 
аклиникаҿы мацара ауп иахьыҟоу. 
Аԥҟареи уи иашьҭанеиуа ареа-
билитациеи рзы иаҭаху аԥаратә 
малқәа 26908875 мааҭ рҟынӡа 
инаӡоит. 

Уи Леиа лҭаацәара ирзышьҭыху-
ам, аизга ра мариам, аха ҳтәылаҿы 
изныкымкәа арҭ рҩы зцәа аизга-
рақәа имҩаԥыргахьеит. 

Ҳажәлар ргәыҭбаара иабзоура-
ны асеиԥш иҟоу аԥарақәа реидкы-
лара ҳалшоит, еиуеиԥшым агәыҳа-
лалратә акциақәа ры мҩаԥгара 
абзоурала. Убас, Леиа хәыҷы лҭа-
ацәа ацхыраара рыҭаразы февраль 
мза 11 асааҭ 17:00 рзы Гагра араи-
он Акультуратә хан аҟны имҩаԥы-
сит агәыҳалалратә ко нцерт. Абилеҭ 
ахә– 1000 мааҭ. Араҟа еидкылаз 
аԥара зегьы Леиа лгәабзиара 
ацхырааразы ишьҭын. 

Аконцерттә программа рхы ала-
дырхәит аԥсуа естрада артист-
цәа Дмитри Ԥиԥиа, Аи да Смыр, 
Манана Братухина, Тимур Ҭаниа, 
Са  риа Аиба, насгьы Гагра араион 
акәашар атә гәыԥ «Афырҭын». 

Леиа хәыҷы илзеиӷьаҳшьоит 
агәабзиара. 

Аԥсҭазаара –ҳамҭас 

Аманда Анталаа

Иаарласны ихыркәшахоит

 d   Иҳаҩсыз ашықәс ԥхынҷкәын-
мзазы амшцәгьақәа ирыхҟьаны 
атәылаҿы имаҷымкәа аԥхасҭа 
ҟалеит. Убас, Цандрыԥшь аҳабла 
иахьаҵанакуа аҩнеихагылақәа 
ааха ӷәӷәа роуит. 

Аҩны ааигәа иҟоу аҳабла аӡцарҭа 
хада гәамсамла иахьҭәыз ауп уи 
зыхҟьаз. Цандрыԥшь аҳабла ан-

харҭатә усбарҭа аиҳабы Алиас Базба 
иажәақәа рыла, зегь раасҭа аԥхасҭа 
роуит аҩнеихагылақәа рҿы инхо 
ауааԥсыра. Убри аҟнытә, аҳабла аха-
дара ԥшрак ҟамҵакәан аусурақәа 
нап адыркит.

Аусурақәа ахьымҩаԥгаз амҩақәа 
иреиуоуп «Адоброволеццәа» ры-
мҩеи, иара убас уи ааигәа иҟоу Аԥ-
слымӡреи, Аԥтекатәи амҩақәа. Цан-
дрыԥшь аҳаблаҿы зегьы реиҳа 

еиҳауп Хатәгәаԥхарала аибашьцәа  
рымҩа, уи аура хә-километрак 
рҟынӡа инаӡоит. 

Ишазгәаҳҭаз еиԥш, арҭ аусу-
рақәа мҩаԥнагоит Цандрыԥшь аҳа-
бла ахадара, иара убас дара Гагра 
араион Ахадара адгылалара мыз-
кы аахижьҭеи аӡцарҭа арыцқьареи, 
амҩақәа реиҭашьақәыргылареи рзы 
аусурақәа рымҩаԥгара иаҿуп. Иаз-
гәаҭатәуп, араҟа аиҭашьақәыргыла-
ратә усурақәа мҩаԥымсижьҭеи даа-
ра акыр шааҵуа.

Амҩақәеи аӡцарҭақәеи реиҭа-
шьақәыргылара адагьы, аӡы м ҩа н-
гагақәагьы ԥсахын. Аҳабла ахада 

Едгар Быҭәба Гагра араион ахада-
рахьы иҟаиҵаз аҳәарала, иаразнак 
аусурақәа хацыркхеит, амҩақәа ре-
иҭашьақәыргыларазы ԥшь-миллионк 
аԥара азоужьын.Аҭыԥантәи ауааԥ-
сыра ражәақәа рыла, амшцәгьа ба-
аԥсқәа  ҟалацыԥхьаӡа рыҩнқәа 
аԥырхага ду рнаҭон. Дара ҷыдала 
иҭабуп ҳәа рарҳәоит ацхыраара 
ҟазҵаз зегьы. Аусмҩаԥгатәқәа иа-
арласны ихыркәшахоит.

Амшцәгьақәа               
рыхҟьаԥҟьақәа

Ольга Лиубимова 
– бзиабарала

Акультуратә еимадарақәа

 d Иҳаҩсыз амчыбжь азы Аԥс-
ны дыҟан Урыстәыла акульту-
ра аминистр Ольга Лиубимова. Уи 
дылԥылеит Аԥсны акультура ами-
нистр инапынҵақәа назыгӡо Ди-
нара Смыр. Урҭ рылацәажәеит 
еиуеиԥшым акультура мшқәа, ага-
строльқәа рымҩаԥгара, иара убас 
Аиааира ду иазку аусмҩаԥгатәқәа.

Ақәҿиара ду амоуп «Хьыбла Герз-
маа шәаалыԥхьоит…» ҳәа амузыкатә 
фестиваль. Уи мҩаԥысуеит Урыстәы-
лангьы Аԥсынгьы. Гастроль ҳасабла 
Урыстәылаҟа инеираны иҟоуп Ф.Ис-
кандер ихьӡ зху адрама Аҳәынҭқар-
ратә аурыс театр. Уи аҭакс Аԥсны 
иаҭаауеит Вахтангов ихьӡ зху атеатр. 

Урыстәыла Аԥсны иацхраалоит 
акультура аганахьала аспециалист-
цәа разыҟаҵараҿы. Абарҭқәа рзы 
еицәажәеит Ольга Лиубимоваи Ди-
нара Смыри. 

Урыстәыла акультура аминистр 
Ольга Лиубимова дырҭааит Аԥсны 
асахьаҭыхҩцәа Реидгыла ахыбреи 
Амилаҭтә сахьатә галереиеи. Уажәы 
уаҟа аҭашьақәыргыларатә усурақәа 
мҩаԥысуеит. 

Аргыларатә усҳәарҭа ахаҭарнак 
Русҭам Цәеиба иажәақәа рыла, арҽе-
иратә усурақәа рхыркәшара азгәаҭо-
уп хымз-ԥшьымз рыҩнуҵҟала. 

Лиубимова иара убас даҭааит 
И.Г.Папасқьыр ихьӡ зху Амилаҭтә 
библиотека. Уажәы аамҭала убраҟа 
иҵәахуп 2024 шықәса ианвар 21 
азы иҟалаз амцакра аан еиқәхаз 
аҭыхымҭақәа. 

Ҳазну аамҭазы абиблиотекаҿы 
ареставрациатә усурақәа мҩаԥы-
суеит, аԥсуа специалистцәа инары-
вагыланы аус руеит Урыстәылатәи 
рҩызцәагьы. 

«Абылра аныҟалаз адырҩаҽ-
ныҵәҟьа адырра шәаҳҭеит, ҩымш 
ааҵуаны Урыстәылаҿ мацара акәым-
кәан, аҳәаанырцәгьы ибзианы еи-
цырдыруа ареставраторцәа ҳза-
ашәышьҭит. Урҭ даара аусура ду 
мҩаԥыргеит, иагьеиқәдырхеит 150 
раҟара аусумҭақәа», – лҳәеит Аԥсны 
акультура аминистр инапынҵақәа 
назыгӡауа Динара Смыр. 

Абри инаваргыланы, абарҭ ам-
шқәа рзы Аԥсныҟа ҩаԥхьа иааит Уры-
стәылантәи аспециалистцәа ргәыԥ ду. 
Иалырхит 60 раҟара аусумҭақәа, урҭ 
ареставрациазы Москваҟа иргоит.

Ольга Лиубимова иазгәалҭеит 
Аԥсны Амилаҭтә сахьатә галереи-
аҿы иҟалаз атрагедиа Урыстәылан-
гьы ргәаҵанӡа ишнеиз.

«Урыстәылатәи амузеи ду қәа 
рнапхгаҩцәа, амцакра ашь ҭахьҵәҟьа 
акультура аминистррахь аҭел иасу-
ан, ацхырааразы амҩа ҳанбақәлои 
ҳәа. Ҳәарас иаҭахузеи, ари даара 
акраҵанакуеит. Ари еиҩызароуп, 
еицхыраароуп», – лҳәеит Урыстәы-
ла акультура аминистр. 

Урыстәылеи Аԥсни алацәажәоит 
Аҟәа ҳаамҭазтәи акинозал аартра, иа-
ра убас афильмқәа реицҭыхра. Абри 
атәы дазааҭгылт Ольга Лиубимова.

«Ҳаамҭазтәи акинозал аартра 
иалнаршон ҳаамҭазтәи акино дыр-
бара. Ҳаԥхьаҟа, ҳәарас иаҭахузеи, 
иаҳҭахын акино ду аԥшӡареи, аԥса-
бареи, архетектуреи иргәулаку абри 
аҭыԥ аҿы аҭыхра. Шәааи, ҳазхәы-
цып»,–лҳәеит лара. 

Аминистр илгәалалыршәеит, Уры-
стәылатәи акинематографистцәа 
Аԥсны акино ҭырхуеижьҭеи акыр 
шааҵуа, хымԥада,  иаҳагьы еиӷьхон 
еицаҳзеиԥшу акино аҭыхра.

«Ҳара иаҳгәалашәоит, ҳашрыд-
гылоз Фазиль Искандер иубиле-
итә шықәсеи «Ҷик  ихәыҷреи», иҟан 
апроектқәа. Џьара аинтерес зҵоу 
сценариақәак цәырҵыр, акультура 

Аминистрреи акино Афонди рыла 
ацхыраара ҟаҳҵалоит», – иазгәалҭе-
ит аминистр.

Иара убас Аԥсны акультура ами-
нистр инапынҵақәа назыӡо Дина-
ра Смыр длыцны, Ольга Лиубимова 
даҭааит Ф. Искандер ихьӡ зху адрама 
Аҳәынҭқарратә аурыстә театр.

«Еснагь гәахәара дула ҳактиор-
цәагьы, ҳрежиссиорцәагьы Аԥсныҟа 
иаауеит. Традицианы иҟоуп, аҩыз-
цәа ианырҭаауа аҳамҭа рнапы ар-
кра. Иахьа асценазы иаҭаххаша амы-
ругақәа рганахьала ақьаадшәҟәқәа 
шаәҳҭоит», – лҳәеит аминистр атеатр 
анапхгаҩы Иракли Хынҭәба дани-
ацәажәоз. Хынҭәба ҭабуп ҳәа ахиҳәа-
аит атеатр иарҭо ацхыраара.

Иара убас, атеатр афоие аҟны 
имҩаԥысит Аԥсны акультура аус-
зуҩцәа рԥылара. Аиԥылара иалахәыз 
рылацәажәеит атеатри, амузыкеи, 
аҿыханҵатә ҟазареи рганахьала еи-
цырзеиԥшу апроектқәа рынагӡа-
ра. Иаҳарак хшыҩзышьҭра рызун 
абаҩхатәра злоу аҿар рыдгылареи 
акультуратә еимадарақәа реиҿка-
реи рызҵаарақәа. 

Аԥсны акультура аусзуҩцәа 
Ли убимова лахь аҳәара ҟарҵеит 
анҭыҵҟа ирго амузеи цәыргақәҵақәа 
ҳазала реиқәыршәара азҵаара аҭыԥ 
ақәҵара мариахарц азы.

«Ҳколлегацәа–аҳазалхыҩцәа 
ҳрацәажәоит, аҭыԥ иқәаҳҵоит», – 
лҳәеит лара. Иара убас иазааҭгылт 
амузеитә реставраторцәагьы ра-
зыҟаҵара.

«Ари проблеман иҟоуп Аԥсни 
Урыстәылеи рҟны мацара акәымкәа. 
Адунеи зегьы рҟны уи проблеман 
иқәгылоуп, избанзар аспециалистцәа 
раасҭа зеиуахкыҟаӡам аобиектқәа 
еиҳауп. Ари азҵаара аҳәынҭқарра 
иаӡбозароуп», – иазгәалҭеит ами-
нистр. 

Аиԥылараҿы ишьҭыхын аԥсуа 
бызшәа аиқәырхареи адгылареи 
ртемагьы.

Лиубимова иазгәалҭеит Урыстәы-
ла шазхиоу абри азҵаара адгылара, 
хықәкыла ажәалагалақәа ҟалозар.

«Агәра ганы сыҟоуп, лҵшәа бзи-
ала аусеицура ҳалшап ҳәа. Ажәа-
лагалақәа еидкылатәуп. Абызшәа-
дырра иазку ҳцентрқәа алшарамч 
ду рымоуп, ацхыраара иазыхиоуп», 
– лҳәеит лара.

Иазгәаҭан ҳаԥхьаҟа аусеицу-
ра аплангьы. Уи иамҽханакуеит еи-
цаҳзеиԥшу акультутратә усмаҩԥ-
гатәқәа, апрограммақәа рынагӡара, 
Урыстәылеи Аԥсни рыжәлақәа рыб-
жьара акультуратә еимадарақәеи 
наҟ-ааҟ аилибакаареи рырӷәӷәара 
иацхраауа.

Ольга Лиубимоваи Динара Смы-
ри инаҵшьны иазгәарҭеит Аԥс-
ны акульуратә ҭынха аиқәырхара 
акырӡа шаҵанакуа.   

 d Жәабранмза 12 рзы Аџьынџь-
тәылатә еибашьра Ду аҟны 
Аиааира 80 шықәса ахыҵра 
иазкны Аԥсны иаҭааит М. Е. Пи-
атницки ихьӡ зху Урыстәылатәи 
аҳәынҭқарратә академиатә 
жәлар рхор. 

Урҭ иқәгылеит Самсон Ҷанба 
ихьӡ зху Аԥсуа драматә театр аҿы. 
Ас еиԥш иҟоу аусмҩаԥгатә еиҿка-

ан "Росконцерт" адгыларала. 
Ари ахәылԥаз аартра рхы ала-

дырхәит Аԥсны акультура ами-
нистр инапынҵакәа назыгӡо Дина-
ра Смырԥҳаи Урыстәыла акультура 
аминистр Ольга Лиубимовеи. 

Урыстәылатәи аҳәынҭқарратә 
академиатә жәлар рхор инарыгӡе-
ит аурыс жәлар рашәақәа, иара 
убасгьы аурыс композиторцәа 
раԥҵамҭақәа: Александр Добро-
нравов, Владимир Дашкевич, Игор 
Матета. 

«Урыстәылеи Аԥсни аиҩызара 
иҳабжьоу зырӷәӷәо акакәны иҟо-
уп акультура. Агәра ганы сыҟоуп, 
ҳаԥхьаҟагьы аҩганк ҳаимадара 
еиҳа ишбеиахо, еиҳа ишацҵахо» 
- ҳәа лықәгылараҟны иазгәалҭеит 
Динара Смырԥҳа.

 «Урыстәылеи Аԥсни рыжә-
ларқәа ркультура еснагь еимадан. 
Ҳара ҳзы ҷыдала аҵак ду амоуп 
Аџьынџьтәылатә еибашьра Ду аҟ-
ны Аиааира 80 шықәса ахыҵра 
иазкны ас еиԥш иҟоу аусмҩаԥгатә 
алахәхара» - ҳәа дазааҭгылеит Уры-
стәыла акультура аминистр Ольга 
Лиубимова. 

Пиатницки ихор–аԥсуа сценаҿ

Акьыԥхь иазирхиеит
 Б.Қаџьиа

Саида Ҳаразиа  


